



[image: Cover Image]








[image: ]







Safon Uwch Daearyddiaeth Meistroli’r Testun Systemau Byd-eang

Addasiad Cymraeg o A-Level Geography Topic Master Global Systems a gyhoeddwyd yn 2019 gan Hodder Education


[image: ]


Cyhoeddwyd dan nawdd Cynllun Adnoddau Addysgu a Dysgu CBAC

Mae rhestr o Gydnabyddiaeth a Chydnabyddiaeth Ffotograffau ar dudalen 218

Gwnaed pob ymdrech i gysylltu â’r holl ddeiliaid hawlfraint, ond os oes unrhyw rai wedi’u hesgeuluso’n anfwriadol, bydd y cyhoeddwyr yn falch o wneud y trefniadau angenrheidiol ar y cyfle cyntaf.

Er y gwnaed pob ymdrech i sicrhau bod cyfeiriadau gwefannau yn gywir adeg mynd i’r wasg, nid yw Hodder Education yn gyfrifol am gynnwys unrhyw wefan y cyfeirir ati yn y llyfr hwn. Weithiau mae’n bosibl dod o hyd i dudalen we a adleolwyd trwy deipio cyfeiriad tudalen gartref gwefan yn ffenestr LlAU (URL) eich porwr.

Polisi Hachette UK yw defnyddio papurau sy’n gynhyrchion naturiol, adnewyddadwy ac ailgylchadwy o goed a dyfwyd mewn coedwigoedd cynaliadwy. Disgwylir i’r prosesau torri coed a gweithgynhyrchu gydymffurfio â rheoliadau amgylcheddol y wlad y mae’r cynnyrch yn tarddu ohoni.

Archebion

Hachette UK Distribution, Hely Hutchinson Centre, Milton Road, Didcot, Oxfordshire, OX11 7HH

ffôn: (44) 01235 827827

e-bost: education@hachette.co.uk

ISBN 978 1 3983 6942 9
eISBN 978 1 398 37900 8

© Simon Oakes, 2019 (Yr argraffiad Saesneg)

Cyhoeddwyd gyntaf yn 2019 gan

Hodder Education,

an Hachette UK Company,

Carmelite House,

50 Victoria Embankment

London EC4Y 0DZ

www.hoddereducation.co.uk

© CBAC 2022 (Yr argraffiad Cymraeg hwn ar gyfer CBAC)

Cedwir pob hawl. Heblaw am ddefnydd a ganiateir o dan gyfraith hawlfraint y DU, ni chaniateir atgynhyrchu na thrawsyrru unrhyw ran o’r cyhoeddiad hwn mewn unrhyw ffurf na thrwy unrhyw gyfrwng, yn electronig nac yn fecanyddol, gan gynnwys llungopïo a recordio, na’i chadw mewn unrhyw system storio ac adfer gwybodaeth, heb ganiatâd ysgrifenedig gan y cyhoeddwr neu dan drwydded gan yr Asiantaeth Trwyddedu Hawlfraint Cyfyngedig. Gellir cael rhagor o fanylion am drwyddedau o’r fath (ar gyfer atgynhyrchu reprograffig) gan yr Asiantaeth Trwyddedu Hawlfraint Cyfyngedig: Copyright Licensing Agency Limited, Barnard’s Inn, 86 Fetter Lane, London EC4A 1EN.

Llun y clawr © Paul White – Transparent Infrastructures / Alamy Stock Photo

Darluniau gan Aptara Inc.

Teiposodwyd yn India gan Aptara Inc.

Wedi’i argraffu a’i rwymo gan CPI Group (UK) Ltd, Croydon CR0 4YY

Mae cofnod catalog y teitl hwn ar gael gan y Llyfrgell Brydeinig.












Cynnwys





Cyflwyniad


Pennod 1: Systemau byd-eang a globaleiddio


1 Systemau, llifoedd a phrosesau byd-eang


2 Cysyllteddau byd-eang a grëwyd gan dechnoleg


3 Cysyllteddau byd-eang a grëwyd gan fasnach a chorfforaethau trawswladol


4 Gwerthuso’r mater: Trafod pwysigrwydd technoleg a chorfforaethau trawswladol fel achosion globaleiddio


Pennod 2: Cydberthnasau grym mewn systemau byd-eang


1 Llywodraethau cenedlaethol a llifoedd byd-eang


2 Dylanwadau uwchwladol ar systemau byd-eang


3 Dylanwad gwladwriaethau pŵer mawr


4 Gwerthuso’r mater: I ba raddau y mae globaleiddio yn golygu gorfodi syniadau’r Gorllewin ar weddill y byd?


Pennod 3: Rhyngddibyniaeth fyd-eang


1 Y cysyniad o ryngddibyniaeth


2 Rhyngddibyniaeth economaidd fyd-eang a chadwynau cyflenwi


3 Mudo a rhyngddibyniaeth


4 Gwerthuso’r mater: I ba raddau y mae manteision rhyngddibyniaeth fyd-eang yn fwy na’r risgiau y mae’n eu creu?


Pennod 4: Datblygiad byd-eang ac anghydraddoldeb


1 Datblygiad byd-eang, masnach a buddsoddiad


2 Mudo byd-eang a thwf economaidd


3 Technoleg cyfathrebu a datblygiad


4 Gwerthuso’r mater: Gwerthuso effeithiau systemau byd-eang ar batrymau daearyddol o anghydraddoldeb


Pennod 5: Anghyfiawnder byd-eang


1 Anghyfiawnderau a grëwyd gan systemau economaidd byd-eang


2 Anghyfiawnderau sy’n deillio o symudiadau pobl


3 Anghyfiawnderau amgylcheddol


4 Gwerthuso’r mater: Asesu ymdrechion cyfranogwyr byd-eang i ymdrin ag anghyfiawnderau lleol


Pennod 6: Dyfodol y systemau byd-eang


1 Gwrthwynebiad i systemau a llifoedd byd-eang


2 Heriau byd-eang


3 Gwerthuso’r mater: I ba raddau y mae oes newydd o ddadglobaleiddio wedi cychwyn?


Pennod 7: Canllawiau astudio


1 Safon Uwch Daearyddiaeth CBAC: Prosesau a Phatrymau Mudo Byd-eang


Mynega


Cydnabyddiaeth












Cyflwyniad





Mae adolygiad y llyfr hwn o systemau byd-eang cyfoes yn dangos bod daearyddiaeth wirioneddol yn bwysig. Meddyliwch am ddigwyddiadau diweddar fel: Refferendwm Brexit 2016; y gystadleuaeth fasnach rhwng UDA, China a phwerau eraill; newid hinsawdd; ac ailffurfio’r ffordd rydyn ni’n byw gyda thechnolegau newydd a grëwyd gan Google a chorfforaethau trawswladol (neu amlwladol) pwerus eraill. Mae’r cysyniadau daearyddol sydd wedi’u cynnwys yn y llyfr hwn nawr yn diffinio syniadau gwleidyddol ein hoes. Maen nhw’n cynnwys globaleiddio a’i gydberthnasau grym (Penodau 1 a 2), manteision ac anfanteision rhyngddibyniaeth fyd-eang (Pennod 3), anghydraddoldeb byd-eang (Pennod 4) a’r anghyfiawnderau dilynol y mae cymunedau lleol yn eu dioddef (Pennod 5). Mae Pennod 6 yn archwilio’r berthynas rhwng y materion hyn ac ymchwydd diweddar mewn gwrthwynebiad poblogaidd yn erbyn systemau byd-eang.




Cyfres Meistroli’r Testun Safon Uwch Daearyddiaeth


Nod y llyfrau yn y gyfres hon yw cynorthwyo dysgwyr sy’n ceisio cyrraedd y graddau uchaf. Er mwyn cyflawni hynny, mae angen i fyfyrwyr wneud mwy na dysgu ar gof. Traean yn unig o’r marciau sydd ar gael yn yr arholiad Safon Uwch Daearyddiaeth sy’n cael ei roi am gofio gwybodaeth (Amcan Asesu 1, neu AA1). Mae cyfran uwch o farciau’n cael eu cadw ar gyfer tasgau gwybyddol mwy heriol, gan gynnwys dadansoddi, dehongli a gwerthuso gwybodaeth a syniadau daearyddol (Amcan Asesu 2, neu AA2). Mae’r deunydd yn y llyfr hwn yn annog darllen gweithredol a meddwl yn feirniadol. Y nod cyffredinol yw eich helpu i ddatblygu’r ‘galluoedd daearyddol’ dadansoddol ac arfarnol sydd eu hangen arnoch i lwyddo mewn arholiad. Mae cyfleoedd i ymarfer a datblygu sgiliau trin data wedi’u cynnwys drwy’r testun cyfan hefyd (sy’n cefnogi Amcan Asesu 3, neu AA3).


Mae pob llyfr Meistroli’r Testun Daearyddiaeth yn annog myfyrwyr i ‘feddwl yn ddaearyddol’ drwy’r amser. Yn ymarferol, mae hyn yn gallu golygu dysgu sut i integreiddio cysyniadau daearyddol – gan gynnwys globaleiddio, achosiaeth, lle, graddfa, hunaniaeth, anghydraddoldeb, rhyngddibyniaeth, adborth a risg – yn y ffordd rydyn ni’n meddwl, yn dadlau ac yn ysgrifennu. Mae’r llyfrau hefyd yn manteisio ar bob cyfle i gyfeirio at dudalennau er mwyn sefydlu cysylltiadau synoptig (sef gwneud cysylltiadau ‘pontio’ rhwng themâu a thestunau). Yn ogystal, mae cysylltiadau wedi’u pwysleisio rhwng Systemau byd-eang a thestunau Daearyddiaeth eraill, fel Lleoedd newidiol neu Cylchredau dŵr a charbon.







Defnyddio’r llyfr hwn


Gellir darllen y llyfr hwn o glawr i glawr gan fod dilyniant rhesymegol rhwng y penodau. Ar y llaw arall, mae’n bosibl darllen pennod yn annibynnol yn ôl yr angen. Mae’r un nodweddion yn cael eu defnyddio ym mhob pennod:




	
•  Mae Amcanion yn sefydlu’r prif bwyntiau (ac adrannau) ym mhob pennod.


	
•  Mae Cysyniadau allweddol yn syniadau pwysig sy’n ymwneud naill ai â disgyblaeth Daearyddiaeth yn ei chyfanrwydd neu ag astudio systemau byd-eang yn fwy penodol.


	
•  Mae Astudiaethau achos cyfoes yn cymhwyso syniadau, damcaniaethau a chysyniadau daearyddol i gyd-destunau yn y byd go iawn.


	
•  Mae nodweddion Dadansoddi a dehongli yn eich helpu i ddatblygu’r sgiliau daearyddol sydd eu hangen er mwyn cymhwyso gwybodaeth a dealltwriaeth (AA2) a thrin data (AA3).


	
•  Mae Gwerthuso’r mater yn cau pob pennod drwy drafod mater allweddol yn ymwneud â systemau byd-eang (gyda safbwyntiau croes).


	
•  Hefyd, ar ddiwedd pob pennod, mae Crynodeb o’r bennod, Cwestiynau adolygu, Gweithgareddau trafod, Ffocws y gwaith maes (i gefnogi’r ymchwiliad annibynnol) a Darllen pellach dethol.















Pennod 1


Systemau byd-eang a globaleiddio

Mae newid mawr yng nghymhlethdod y systemau byd-eang wedi digwydd yn ystod y degawdau diwethaf. Mae pobl, lleoedd ac amgylcheddau llawer yn fwy rhyng-gysylltiedig a rhyngddibynnol nawr nag oedden nhw’n arfer bod. Mae’r bennod hon:


	
–  yn dadansoddi’r cysyniadau cysylltiedig: systemau byd-eang a globaleiddio

	
–  yn ymchwilio i sut mae technoleg cyfathrebu a thrafnidiaeth yn helpu i achosi’r llifoedd masnach, mudo, arian a gwybodaeth sy’n cysylltu lleoedd â’i gilydd

	
–  yn archwilio pwysigrwydd masnach a chorfforaethau trawswladol (TNCs) ar gyfer twf systemau byd-eang

	
–  yn trafod y rhyngberthnasoedd rhwng technoleg, corfforaethau trawswladol a globaleiddio.

Cysyniadau allweddol

Systemau (neu rwydweithiau) byd-eang Y strwythurau economaidd, cymdeithasol a gwleidyddol ar raddfa fyd-eang sy’n cael eu creu pan fydd pobl yn rhyngweithio â’i gilydd ar draws ffiniau cenedlaethol ar raddfeydd bydol a phlanedol. Mae llifoedd arian, pobl, nwyddau, gwasanaethau a syniadau yn cysylltu pobl, lleoedd ac amgylcheddau â’i gilydd.

Rhyngddibyniaeth Cysylltiadau rhwng pobl a/neu bethau sydd ddim yn ddynol lle mae’r naill a’r llall yn dibynnu ar ei gilydd. Er enghraifft, mae gwladwriaethau’n gallu mynd yn ddibynnol ar eu hadnoddau dynol a ffisegol ei gilydd o ganlyniad i lifoedd masnach a mudo.

Cywasgiad amser–gofod Mae mwy o gysylltedd yn newid ein canfyddiad o amser, pellter a rhwystrau posibl i symudiad pobl, nwyddau, arian a gwybodaeth. Wrth i amseroedd teithio a chyfathrebu leihau o ganlyniad i ddyfeisiadau newydd, mae lleoedd gwahanol yn dod yn agosach at ei gilydd mewn ‘gofod-amser’: maen nhw’n teimlo’n agosach at ei gilydd nag oedden nhw yn y gorffennol. Mae’r syniad hwn yn ganolog i waith y daearyddwr David Harvey.

Achosiaeth Y berthynas rhwng achos ac effaith. Mae gan bopeth achos neu achosion. Er enghraifft, mae mudo yn cael ei sbarduno gan ffactorau tynnu a gwthio, ynghyd â’r dechnoleg sy’n hwyluso symudiad.

1 Systemau, llifoedd a phrosesau byd-eang

•  Sut mae lleoedd lleol wedi’u cysylltu â’i gilydd gan wahanol systemau a llifoedd byd-eang?

Damcaniaeth systemau byd-eang

Mae daearyddwyr dynol yn defnyddio’r syniad o systemau byd-eang i ddeall sut mae gweithgareddau dynol yn gweithredu ar raddfa fyd-eang. Mewn daearyddiaeth ffisegol, mae’r ddamcaniaeth systemau yn cael ei defnyddio’n eang, er enghraifft wrth astudio tirweddau, ecosystemau neu feteoroleg.

Cysyniad y systemau ffisegol yw strwythurau agored neu gaeedig sydd â gwahanol rannau wedi eu cysylltu â’i gilydd gan lifoedd o egni a mater.

Gallech chi ddefnyddio dull tebyg mewn daearyddiaeth ddynol. Ar raddfa leol, gallwn ni feddwl am aneddiadau neu glystyrau penodol o ddiwydiannau fel systemau sydd â mewnbynnau ac allbynnau o ddeunyddiau, gwybodaeth, cynhyrchion a phobl. Mae astudiaethau o weithgareddau dynol ar raddfa’r blaned gyfan wedi eu seilio ar bedair prif egwyddor:


	
1  Mae holl bobl, diwydiannau ac economïau cenedlaethol y byd yn rhannau o un strwythur unedig, cymhleth a rhyng-gysylltiedig unigol. Mae’n debyg bod hyd yn oed y ffermwyr yn ardaloedd gwledig mwyaf anghysbell y byd wedi eu cysylltu â phobl a lleoedd sy’n bell i ffwrdd mewn rhyw ffordd, p’un a yw hynny drwy werthu’r cnydau sydd ganddyn nhw dros ben, drwy dderbyn cymorth rhyngwladol neu drwy negeseuon testun rhwng aelodau o’r teulu sydd wedi mudo i ddinasoedd neu wledydd eraill.

	
2  Gallwn ni feddwl am y cysylltiadau sy’n cysylltu pobl a lleoedd â’i gilydd fel ‘llifoedd’. Yn yr un ffordd ag y mae systemau ffisegol yn cael eu gyrru gan lifoedd o egni a mater, mae systemau dynol yn dibynnu ar lifoedd o arian, pobl, syniadau a nwyddau (hynny yw, mae’r gwahanol lifoedd hyn fel y ‘gwaed’ sy’n cylchdroi ac sy’n helpu i faethu’r ‘corff’ o systemau byd-eang). Weithiau mae’r llifoedd hyn yn cadw’r cydbwysedd a’r sefydlogrwydd ar gyfer cymdeithasau gwahanol; ar adegau eraill, gallan nhw weithredu mewn ffyrdd sy’n amharu ar gydbwysedd a dod â newid negyddol. Wrth i syniadau a thechnolegau newydd lifo o un lle i’r llall a chael eu mabwysiadu gan gymdeithasau gwahanol, gallan nhw newid y ffordd y mae pobl yn byw ac yn meddwl yn llwyr ar raddfa fyd-eang. Yn y byd tra-chysylltiedig sydd ohoni heddiw, mae’r cysylltiadau arian, gwybodaeth a defnyddiau sy’n cysylltu busnesau â’i gilydd, yn aml yn ymestyn ar draws cyfandiroedd fel rhan o un system economaidd fyd-eang.

	
3  Mae’r holl lifoedd byd-eang – a’r cyfranogwyr y maen nhw’n eu cysylltu â’i gilydd – wedi’u gwreiddio mewn fframwaith gwleidyddol a chyfreithiol eang o reolau a chonfensiynau. Dros gyfnod o amser, mae consensws wedi ffurfio sydd bron yn fyd-eang ac sy’n ystyried bod pethau fel masnach rydd a hawliau eiddo yn normau byd-eang. Mae gweithgareddau economaidd lleol sy’n cynhyrchu nwyddau a gwasanaethau, yn rhan o’r strwythur gwleidyddol-economaidd mwy yma. Ochr yn ochr â’r fframwaith hwn, mae yna normau a chonfensiynau cymdeithasol sy’n cael eu derbyn yn eang (er nad yn llwyr) sy’n helpu i reoleiddio gweithgareddau dynol ar raddfa leol a byd-eang. Enghraifft dda o hyn yw gwaith y Cenhedloedd Unedig sy’n hyrwyddo ac yn amddiffyn yr egwyddor gyffredinol o hawliau dynol.

	
4  Mae cymhlethdod y systemau byd-eang wedi cryfhau’r rhyng-gysylltedd rhwng pobl mewn ffyrdd sydd wedi arwain, yn eu tro, at lawer mwy o ryngddibyniaeth. Mae hyn yn golygu bod pobl, lleoedd, busnesau a gwledydd wedi dod yn ddibynnol ar ei gilydd ar gyfer eu lles ac er mwyn parhau i ffynnu: ychydig iawn o gymdeithasau heddiw allai gael eu disgrifio fel rhai cwbl hunangynhaliol. Perthnasoedd rhyngddibynnol yw ffocws Pennod 3. Mae rhyngddibyniaeth ddofn llawer yn fwy cyffredin heddiw na rhyngddibyniaeth wan.

TERMAU ALLWEDDOL

Tra-chysylltiedig Cyflwr sy’n bodoli pan mae’r cysylltiadau o fewn system wedi cynyddu cymaint, nes bod y cysyllteddau rhwng elfennau’r system (pobl a lleoedd) wedi mynd yn niferus a dwys.

Normau byd-eang Y safonau ymddygiad derbyniol sydd yr un peth ar gyfer holl lywodraethau gwladwriaethau sofran y byd. Mae’r diffiniad hwn o normau byd-eang yn cynnwys bron unrhyw faes gwneud rheolau cenedlaethol, gan amrywio o faterion diogelu’r amgylchedd a bywyd gwyllt, i faterion economaidd a diwylliannol (fel trethi mewnforio neu gydraddoldeb i leiafrifoedd).

[image: ]





Mae twf y systemau byd-eang dros amser wedi gweddnewid bywyd economaidd lleoedd lleol ac mae hyn, yn ei dro, yn creu gweddnewidiadau cymdeithasol a diwylliannol. Mae’r prosesau hyn o newid, gyda’i gilydd yn cael eu galw’n globaleiddio. Mae Ffigur 1.1 yn dangos sut mae cysyniadau globaleiddio a systemau byd-eang yn perthyn i’w gilydd.

Ffigur 1.1 Gallwn ni feddwl am globaleiddio fel cyfres o newidiadau wedi’u cysylltu sy’n arwain at dwf cyflymach systemau byd-eang: yn ystod y degawdau diwethaf, mae cysylltiadau a llifoedd rhwng lleoedd, pobl ac amgylcheddau wedi (i) ymestyn, (ii) dyfnhau a (iii) tyfu’n gyflymach, a hynny’n sylweddol. Mae hyn yn golygu bod y gyd-ddibyniaeth rhwng lleoedd wedi tyfu o ran maint, cwmpas ac agosatrwydd








Globaleiddio: syniad dadleuol

Fel roedd yr adran uchod yn ei ddangos, mae’r term ymbarél ‘globaleiddio’ yn disgrifio nifer o brosesau o newid sydd wedi achosi i leoedd a phobl fod yn fwy rhyng-gysylltiedig â’i gilydd nag oedden nhw’n arfer bod. Yn debyg i’r cysyniad o ‘ddatblygiad’ (gweler Pennod 4), mae globaleiddio yn syniad mor ehangol nes bod pobl ym mhob man wedi dechrau dadlau yn aml am ystyr a gwerth y term – mae wedi dod yn derm dadleuol. Mae dadleuon pwysig yn bodoli ynglŷn â (i) cywirdeb hanesyddol rhai o’r hanesion am globaleiddio, (ii) y ffordd orau o ddiffinio globaleiddio, a (iii) a ddylid ystyried globaleiddio’n rhywbeth cadarnhaol neu’n rhywbeth negyddol.


Safbwyntiau gwahanol ynglŷn â hanes a globaleiddio

Pryd dechreuodd globaleiddio? Mae barn pobl yn amrywio ynglŷn ag a yw’n ffenomen gwbl newydd ai peidio. Yn sicr, mae system fyd-eang wedi bod yn tyfu ers milenia, ac mae gan y globaleiddio modern wreiddiau hanesyddol dwfn. Mae globaleiddio heddiw yn barhad o broject economaidd a gwleidyddol llawer hŷn a pharhaus, o fasnach fyd-eang ac adeiladu ymerodraethau. Dydy rhyngddibyniaeth ddim yn syniad newydd chwaith. Ers cyfnod gwareiddiadau mawr cyntaf y byd – fel yr hen Aifft, Babylon a Rhufain – mae llifoedd o bobl, nwyddau a syniadau wedi gweithredu’n fyd-eang (gweler Ffigur 1.2). Yn fwy diweddar, yn ystod y bedwaredd ganrif ar bymtheg, rhoddodd yr Ymerodraeth Brydeinig gylch dylanwad byd-eang i bobl y DU ac i’r iaith Saesneg.

Ffigur 1.2 Parthau masnachu byd-eang o flynyddoedd cynnar yr unfed ganrif ar bymtheg hyd at y ddeunawfed ganrif: sut mae’r systemau byd-eang hyn yn wahanol i rai heddiw?





Does dim byd sylfaenol newydd felly mewn twf systemau byd-eang sydd o ganlyniad i unigolion, cenhedloedd a busnesau cryf yn defnyddio grym a dylanwad byd-eang. Yn y gorffennol, crëwyd cysylltiadau byd-eang drwy fasnach, trefedigaethu a chydweithredu rhwng llywodraethau. Er enghraifft, pan ddaeth y Rhyfel Byd Cyntaf i ben yn 1918, cafodd Cynghrair y Cenhedloedd ei ffurfio, sef rhagflaenydd y Cenhedloedd Unedig sydd gennym heddiw.

TERMAU ALLWEDDOL

Trefedigaethedd Grym sofran yn sefydlu ac yn cynnal rheolaeth dros wlad israddol. Er enghraifft, erbyn diwedd y bedwaredd ganrif ar bymtheg roedd chwarter y byd a’i bobl o dan reolaeth uniongyrchol yr Ymerodraeth Brydeinig.

Dadreoleiddio Y broses o ostwng neu gael gwared â rheolau a gwaharddiadau y mae’r llywodraeth yn eu gorfodi ar ddiwydiannau penodol (fel gwasanaethau ariannol).

Ond, mae globaleiddio modern yn gwahaniaethu’n amlwg mewn llawer o ffyrdd oddi wrth y camau cynharach hyn yn natblygiad y byd. Yn arbennig, mae maint a nifer y llifoedd o arian, deunyddiau, syniadau, gwybodaeth a phobl wedi newid yn llwyr, fel y mae Ffigur 1.2 yn ei ddangos. Un casgliad synhwyrol fyddai bod globaleiddio yr oes fodern yn wahanol i’r hyn a ddigwyddodd ynghynt oherwydd newid mawr mewn cysylltedd a ddigwyddodd yn ystod degawdau hwyrach yr ugeinfed ganrif. Dyma pryd dechreuodd y technolegau cyfathrebu newydd weddnewid y ffordd yr oedd pobl yn byw mewn rhannau mwy cyfoethog o’r byd. Yn ystod yr 1980au yn arbennig, roedd twf y rhyngrwyd (gweler tudalen 21) a dadreoleiddio marchnadoedd ariannol wedi chwyddo a chyflymu’r llifoedd byd-eang yn sylweddol.





Safbwyntiau gwahanol am ystyr globaleiddio

Nid oes fawr o gytundeb, mae’n debyg, ynglŷn â sut y dylai globaleiddio gael ei ddiffinio. Mae nifer o wahanol ddehongliadau i’w cael ac mae’r rhain yn amrywio’n sylweddol o ran eu cymeriad, fel y mae Ffigur 1.3 yn ei ddangos. Mae geiriau, tôn a phwyslais y diffiniadau y mae gwahanol bobl ac asiantaethau’n eu defnyddio yn adlewyrchu eu blaenoriaethau amrywiol nhw eu hunain.


	
•  Mae rhai diffiniadau yn economaidd yn bennaf, fel y datganiad mae’r Gronfa Ariannol Ryngwladol (IMF: International Monetary Fund) yn ei defnyddio, ac mae diffiniadau eraill yn cydnabod bod globaleiddio yn cynnwys dimensiynau diwylliannol hefyd.

	
•  Gallwn ni adnabod Achosiaeth mewn rhai o’r datganiadau, lle mae globaleiddio wedi ei gyflwyno fel canlyniad i newidiadau technolegol neu wleidyddol.

	
•  Mae rhai dehongliadau yn feirniadol iawn: y rheswm dros hyn yw bod rhai pobl neu sefydliadau yn credu bod y newidiadau diweddar ar raddfa fyd-eang wedi bod yn niweidiol iawn i rai pobl, lleoedd ac amgylcheddau.



Y diffiniad a gynigiodd Malcolm Waters yn ei lyfr poblogaidd Globalization (2000) yw: ‘Proses lle mae cyfyngiadau daearyddiaeth ar drefniadau economaidd, gwleidyddol, cymdeithasol a diwylliannol yn encilio, lle mae pobl yn dod yn fwy ymwybodol eu bod nhw [y cyfyngiadau] yn encilio, a lle mae pobl yn gweithredu i gyd-fynd â hynny.’ I fyfyrwyr daearyddiaeth, mae gan y dehongliad hwn lawer o elfennau sy’n ei wneud yn dderbyniol. Mae’n cynnwys nifer o wahanol elfennau o weithgaredd dynol, ond – ac mae hyn yr un mor bwysig – mae Waters yn ystyried globaleiddio fel proses a allai achosi nifer fawr o ymatebion lleol gwahanol i’r newidiadau a ddaw gydag e. Dydy Waters ddim yn ceisio brandio globaleiddio’n gyffredinol yn rhywbeth ‘da’ neu’n rhywbeth ‘drwg’. Yn hytrach, mae’n ein hannog ni i feddwl yn feirniadol am yr hyn sy’n digwydd go iawn ‘ar lawr gwlad’ i bobl mewn gwahanol gyd-destunau lleol.

Ffigur 1.3 Diffiniadau gwahanol o globaleiddio: mae gan bob un ‘gymeriad’ gwahanol, sy’n adlewyrchu safbwyntiau, blaenoriaethau neu bryderon amrywiol ei awdur neu gynulleidfa








Y gwahanol safbwyntiau am ganlyniadau globaleiddio

Mae barn pobl yn amrywio’n fawr ynghylch y cwestiwn ‘a yw globaleiddio’n rhywbeth a ddymunwn ai peidio?’. Rydyn ni’n dychwelyd at y thema hon drwy’r llyfr cyfan, yn arbennig ym Mhennod 6. Mae un o’r diffiniadau yn Ffigur 1.3 yn hynod o feirniadol: mae Cyngres yr Undebau Llafur (TUC) yn disgrifio globaleiddio fel proses sydd ‘wedi dod â thlodi a chaledi’ i filiynau o weithwyr mewn gwledydd sy’n datblygu. Yn aml iawn, globaleiddio sy’n cael y bai hefyd am ddad-ddiwydianeiddio a thlodi’r gweithwyr coler las mewn dinasoedd mewnol yn y byd datblygedig. Bydd amgylcheddwyr weithiau’n nodweddu globaleiddio yn bennaf, fel ‘pechadur newid hinsawdd’.

Ar y llaw arall, pan mae Lechner yn sôn am ‘dwf ymwybyddiaeth fyd-eang, ac felly gyfnerthiad cymdeithas y byd’ yn Ffigur 1.3, mae’n siarad mewn ffordd gymeradwyol. Mae cefnogwyr globaleiddio – sydd weithiau’n cael eu galw’n hyperglobaleiddwyr – yn cyfeirio at dystiolaeth sy’n dangos bod globaleiddio wedi codi cannoedd o filiynau o bobl allan o dlodi (gweler Pennod 4) gan hefyd ddod â nwyddau traul sy’n gwella bywydau (fel oergelloedd, poptai a gwresogyddion) i biliynau yn fwy o bobl am brisiau fforddiadwy. Mewn llawer o wledydd, mae diwydiant trwm wedi diflannu bron yn gyfan gwbl, ac mae swyddi yn y sector gwasanaeth, sy’n llai brwnt a pheryglus, wedi dod yn ei le. Mae normau cymdeithasol a diwylliannol blaengar – yn cynnwys cydraddoldeb i ferched a pharch i gymunedau LGBTQ+ (LHDTC+: lesbiaidd, hoyw, deurywiol, trawsrywiol a chwiar/cwestiynu) – wedi ymledu’n eang. Mae globaleiddio hefyd yn meithrin y syniad o ddinasyddiaeth fyd-eang, a allai wella rhagolygon y ddynoliaeth, yn y pen draw, o ymdrin â heriau byd-eang anodd fel newid hinsawdd.

I grynhoi, mae’r cynnydd yn y tensiwn rhwng pobl sy’n cefnogi globaleiddio a phobl sy’n gwrthwynebu globaleiddio, yn fater sy’n diffinio ein hoes ni. Mae mudiadau newydd wedi mynd o nerth i nerth, ac mae llwyddiannau Donald Trump ac ymgyrch ‘Gadael’ y DU (yn refferendwm 2016 ar aelodaeth y DU o’r Undeb Ewropeaidd) yn cael eu portreadu’n eang iawn fel mudiadau gwleidyddol ‘gwrth-global’ sydd wedi dod i ddiwedd eu hoes (gweler Ffigur 1.4). Mae Pennod 5 a 6 yn archwilio’r themâu hyn yn fanylach.

Ffigur 1.4 Mae mudiadau gwleidyddol newydd yn awgrymu bod pobl yn UDA a’r DU yn dod yn llai argyhoeddedig bod globaleiddio’n beth buddiol











Dadansoddi globaleiddio

Ystyr dadansoddi rhywbeth yw ei ‘dorri i lawr’ mewn ffordd drefnus. Gyda chysyniad eang iawn fel globaleiddio, gallai hynny gynnwys ‘dadbacio’ ei ddimensiynau gwahanol. Gallech chi ddefnyddio dau fframwaith dadansoddol posibl:


	
•  Datgymalu globaleiddio i greu cyfres o gydrannau, ac mae pob cydran yn ymdrin ag effaith neu thema ddynol benodol (globaleiddio economaidd, globaleiddio cymdeithasol etc.).

	
•  Meddwl yn ddilyniannol am y gwahanol fathau o lifoedd byd-eang (pobl, nwyddau, gwybodaeth etc.) y mae globaleiddio yn dibynnu arnyn nhw.



Mae Ffigur 1.5 yn cyfuno’r ddau ddull er mwyn darparu trosolwg dadansoddol o globaleiddio.

Mae’r dull cyntaf o astudio globaleiddio – ei ‘ddadbacio’ yn gydrannau gwahanol – yn golygu eu hidlo drwy nifer o wahanol achosion ac effeithiau globaleiddio a’u categoreiddio nhw. Un dull sy’n cael ei ddefnyddio’n aml yw gwahaniaethu rhwng globaleiddio economaidd, cymdeithasol, diwylliannol a gwleidyddol.

Ffigur 1.5 Gallwn ni astudio achosion ac effeithiau globaleiddio drwy (i) dadansoddi agweddau economaidd, cymdeithasol, diwylliannol a gwleidyddol yn eu trefn neu (ii) dadansoddi yn eu tro sut mae gwahanol lifoedd byd-eang yn gweithredu. Mae’r diagram hwn yn cyfuno’r ddau ddull.

Dad-ddiwydianeiddio Gostyngiad ym mhwysigrwydd y gweithgareddau diwydiannol mewn man lleol neu ranbarth ehangach, wedi ei fesur yn nhermau’r gyflogaeth a/neu’r allbwn.

Gweithwyr coler las Term sy’n cael ei ddefnyddio weithiau i ddisgrifio gweithlu’r diwydiannau gweithgynhyrchu.

Hyperglobaleiddio/hyperglobaleiddwyr Mae’r ddamcaniaeth hyperglobaleiddio yn cynnig bod perthnasedd a grym gwledydd yn lleihau dros amser. Yn y pen draw, gallai llifoedd byd-eang o nwyddau a syniadau achosi i’r byd leihau a bod yn fyd heb ffiniau. Yn ôl gweledigaeth yr hyperglobaleiddwyr, bydd y byd yn ‘bentref byd-eang’. Ni fydd unrhyw grwpiau unigol gyda’u hunaniaeth ethnig a’u crefydd eu hunain. Yn hytrach, bydd gan bawb yr un hunaniaeth sydd wedi ei seilio ar egwyddorion dinasyddiaeth fyd-eang. Ond, mae dau safbwynt gwahanol iawn am hyn, un sy’n cytuno bod hyn yn beth dymunol, a’r llall sy’n anghytuno.

Dinasyddiaeth fyd-eang Ffordd o fyw lle mae person yn uniaethu’n gryf â materion, gwerthoedd a diwylliant ar raddfa fyd-eang, yn hytrach na (neu ochr yn ochr â) hunaniaeth fwy cul sy’n seiliedig ar un lle.

•  Globaleiddio economaidd. Dyma’r llinyn pwysicaf a’r grym sy’n gyrru twf y system fyd-eang. Mae ehangiad busnesau mawr mewn economïau cynyddol amlwg ac economïau sy’n datblygu, wedi ‘cofrestru’ cymunedau ledled y byd i mewn i systemau byd-eang fel cynhyrchwyr a/neu brynwyr eu nwyddau a’u gwasanaethau eu hunain.

	
•  Globaleiddio diwylliannol. Mae newidiadau diwylliannol eang yn parhau i ddigwydd ar raddfa fyd-eang, ochr yn ochr â globaleiddio economaidd a lledaeniad prynwriaeth (consumerism). Mae’r newidiadau hyn yn cynnwys ymlediad, ac yna mabwysiadu ieithoedd, ffasiynau, cerddoriaeth a bwydydd a ddechreuodd mewn gwladwriaethau pwerus a dylanwadol fel UDA, gwledydd gorllewin Ewrop a Japan (gweler tudalen 76). Ond mae newidiadau diwylliannol weithiau’n cael eu gwrthwynebu’n chwyrn (gweler tudalen 78).

	
•  Globaleiddio cymdeithasol. Mae mudo rhyngwladol wedi creu rhwydweithiau teulu estynedig sy’n ymestyn dros ffiniau cenedlaethol. Mae gwelliannau byd-eang mewn addysg a gofal iechyd dros amser wedi achosi’r lefelau llythrennedd i godi ac i bobl fyw yn hirach, er nad ydy newidiadau fel hyn yr un peth ym mhobman o bell ffordd, neu i’w gweld drwy’r byd i gyd. Mae rhyng-gysylltedd cymdeithasol wedi tyfu dros amser hefyd, diolch i ledaeniad y cyfryngau cymdeithasol.

	
•  Globaleiddio gwleidyddol. Mae proses globaleiddio gwleidyddol yn cyd-fynd yn agos â’r cysyniad o lywodraethiant byd-eang, ac mae’n cynnwys twf ardaloedd masnachu mawr fel yr Undeb Ewropeaidd (UE) neu’r Undeb Affricanaidd. Dyma rai o’r sefydliadau byd-eang pwysig: y Cenhedloedd Unedig, y ‘grwpiau G’ (G7, G20 a’r G77) a’r Sefydliad ar gyfer Cydweithrediad a Datblygiad Economaidd (OECD), ac mae’r rhain i gyd yn gweithio i hyrwyddo twf a sefydlogrwydd rhyngwladol neu wirioneddol fyd-eang. Mae Banc y Byd, y Gronfa Ariannol Ryngwladol (IMF) a Sefydliad Masnach y Byd (WTO) gyda’i gilydd wedi helpu i greu fframwaith gwleidyddol a chyfreithiol ar gyfer buddsoddiad sy’n cael ei rannu’n fyd-eang (gweler tudalen 54), a heb hwn, byddai globaleiddio economaidd wedi datblygu’n llawer arafach.

	
•  Dolenni a chysylltiadau. Mewn gwirionedd, mae’r pedwar dimensiwn gwahanol o globaleiddio sydd wedi’u hamlinellu uchod yn aml wedi’u cydblethu fel llinynnau rhaff. Er enghraifft, gallai masnach byd mewn nwyddau wedi’u gweithgynhyrchu, fel ffonau iPhone, achosi i werthoedd diwylliannol sydd wedi eu cynnwys ym meddalwedd yr iPhone, yn eu tro, gael eu lledaenu’n fyd-eang: felly mae globaleiddio diwylliannol ac economaidd yn brosesau nad oes modd eu gwahanu. Felly hefyd, mae yna rywfaint o orgyffwrdd rhwng mathau gwleidyddol a mathau economaidd o globaleiddio. Gallwn ni weld hyn yn y ffordd y mae ideoleg wleidyddol o’r enw neo-ryddfrydiaeth yn dylanwadu ar benderfyniadau Banc y byd a’r Gronfa Ariannol Ryngwladol ynglŷn â benthyg arian (ac felly mae hefyd yn effeithio ar batrymau globaleiddio economaidd).

Economïau cynyddol amlwg Gwledydd sydd wedi dechrau profi cyfraddau uwch o dwf economaidd, yn aml oherwydd diwydiannu ac ehangiad cyflym eu ffatrïoedd. Mae economïau cynyddol amlwg yn cyfateb yn fras â gwledydd ‘incwm canolig’ Banc y Byd, sy’n cynnwys China, India, Indonesia, Brazil, México, Nigeria a De Affrica.

Llywodraethiant byd-eang Mae’r term ‘llywodraethiant’ yn awgrymu syniadau ehangach am lywio neu arwain, yn hytrach na’r math uniongyrchol o reolaeth sy’n gysylltiedig â ‘llywodraeth’. Felly, mae ‘llywodraethiant byd-eang’ yn disgrifio’r rheolau llywio, y normau, y codau a’r rheoliadau sy’n cael eu defnyddio i reoleiddio gweithgareddau dynol ar lefel ryngwladol. Ar y raddfa hon, fodd bynnag, gall rheoliadau a chyfreithiau fod yn anodd eu gorfodi.

Neo-ryddfrydiaeth Athroniaeth reoli ar gyfer economïau a chymdeithasau sy’n cynnig y farn, y dylai fod cyn lleied o ymyrraeth â phosibl gan y llywodraeth a’i bod hi’n well gadael i broblemau gael eu datrys gan rymoedd y farchnad o ran cyflenwad a galw.

Mae’r ail ddull o astudio globaleiddio – edrych, yn ei dro, ar sut mae gwahanol fathau o lifoedd byd-eang yn gweithredu – yn cynnwys dadansoddi’r ffyrdd y mae gwahanol bobl a lleoedd yn fwy a mwy rhyngysylltedig, o ganlyniad i lifoedd o gyfalaf, pobl, nwyddau, gwasanaethau a syniadau.


Llifoedd cyfalaf (arian)

Mae llawer iawn o arian yn croesi ffiniau cenedlaethol bob blwyddyn.


	
•  Mae rhywfaint o hyn – tua 2 triliwn o ddoleri UDA bob blwyddyn – yn fuddsoddi uniongyrchol o dramor gan gorfforaethau trawswladol mawr sy’n prynu asedau tramor (gweler tudalen 27). Yn gynyddol, mae llifoedd de–de buddsoddi uniongyrchol o dramor wedi dod yn rhan bwysig o’r systemau byd-eang (gweler tudalen 121).

	
•  Yn 2017, cyrhaeddodd swm y trafodiadau cyfnewidfa dramor (sy’n cynnwys buddsoddi uniongyrchol o dramor) bron i 6 triliwn o ddoleri UDA, sy’n is na’r uchafbwynt o 12.4 triliwn o ddoleri UDA a gyrhaeddwyd yn 2007-08 (gweler Ffigur 1.6).

	
•  Mae llifoedd enfawr o arian yn cael eu cynhyrchu gan fanciau buddsoddi, cronfeydd pensiwn a dinasyddion preifat sy’n masnachu’n fyd-eang mewn cyfranddaliadau ac arian cyfred i wneud elw. Roedd cyfanswm hyn yn fwy na 70 triliwn o ddoleri UDA yn 2016, yn ôl un amcangyfrif gan Fanc y Byd.

Ffigur 1.6 Llifoedd cyfalaf trawsffiniol 1990–2016: yn union cyn yr argyfwng ariannol byd-eang (gweler tudalen 94), cyrhaeddodd y ffigur ei uchafbwynt yn 2007, sef mwy na 12 triliwn o ddoleri UDA.

Buddsoddi uniongyrchol o dramor Buddsoddiad ariannol gan gorfforaeth drawswladol neu gyfranogwr rhyngwladol arall (fel cronfa gyfoeth sofran sy’n cael ei rheoli gan y llywodraeth) i mewn i economi gwladwriaeth.

De–de Yng nghyd-destun llifoedd byd-eang, mae hyn yn cyfeirio at symudiadau pobl, cyfalaf neu fasnach o un rhan o’r ‘de byd-eang’ (Asia, Affrica, America Ladin) i ran arall o’r ‘de byd-eang’. Er enghraifft, China yn buddsoddi yn Sudan.

Dyma rai o’r llifoedd cyfalaf pwysig eraill:


	
•  Benthyca rhyngwladol a rhyddhau o ddyled. Gall dyledion fod yn llif ariannol pwysig i wladwriaethau ar bob lefel o ddatblygiad economaidd. Mae’r symiau sy’n cael eu benthyg gan wledydd o’r Gronfa Ariannol Ryngwladol (IMF) a Banc y Byd yn biliynau o ddoleri. Yn gynyddol, mae China wedi dod yn fenthyciwr rhyngwladol pwysig hefyd (gweler dudalen 69).

	
•  Llifoedd cymorth rhyngwladol. Er enghraifft, mae llifoedd cymorth o’r DU wedi eu cyfeirio at wledydd y Gymanwlad. Mae’n bosibl esbonio hyn yn rhannol drwy edrych ar y cefndir sydd gan y DU gyda’i chyn-drefedigaethau. Tan yn ddiweddar iawn, roedd India yn derbyn mwy o gymorth gan y DU nag unrhyw wlad arall (ar sail y ffaith bod hanner biliwn o Indiaid yn dal i fod yn dlawd iawn ac angen cymorth).

	
•  Trosglwyddo adref. Mae tua 500 biliwn o ddoleri’r UDA yn cael eu trosglwyddo yn ôl gartref bob blwyddyn gan fudwyr. Mae hyn dair gwaith yn uwch na gwerth y cymorth datblygu gan wledydd tramor bob blwyddyn. Mae’n bosibl trosglwyddo taliadau drwy’r banciau neu eu hanfon yn y post fel arian parod. Yn wahanol i gymorth a benthyca rhyngwladol, mae trosglwyddo adref yn gallu bod yn llif ariannol cymar wrth gymar: mae arian yn teithio mwy neu lai’n uniongyrchol gan un aelod o deulu i un arall. Mae’r llif arian trawsffiniol hwn yn aml yn chwarae rôl hanfodol yn natblygiad cymdeithasol y cymunedau sydd wedi’u heithrio’n ariannol yn flaenorol, rhag cael addysg a gofal iechyd.






Llifoedd pobl (mudwyr a thwristiaid)

Mae globaleiddio wedi arwain at gynnydd mewn mudo, o fewn gwledydd (mudo mewnol) a rhwng gwledydd (mudo rhyngwladol). Roedd y nifer uchaf erioed o bobl wedi mudo’n rhyngwladol yn 2015. Erbyn hyn, mae cyfanswm o dros 250 miliwn o bobl yn byw mewn gwlad lle na chawsant eu geni. Mae hyn yn cynrychioli rhwng tri a phedwar y cant o boblogaeth y byd. Mewn gwirionedd, dydy’r canran hwn ddim wedi newid llawer dros amser, er gwaethaf y ffaith bod y nifer o bobl sy’n mudo’n rhyngwladol wedi codi. Y rheswm dros hyn, yw bod maint cyfan poblogaeth y byd wedi tyfu hefyd (rhwng 1950 a 2019, tyfodd poblogaeth y byd o 4 biliwn i 7.6 biliwn).

Mae newidiadau pwysig wedi digwydd yn y patrwm mudo rhyngwladol dros y blynyddoedd diwethaf.


	
•  Mor ddiweddar â’r 1990au, roedd mudo rhyngwladol wedi’i gyfeirio’n bennaf at gyrchfannau yn y byd datblygedig fel Efrog Newydd a Paris. Ers hynny, mae dinasoedd mawr y byd yn y gwledydd sy’n datblygu fel Mumbai (India), Lagos (Nigeria), Dubai (Emiradau Arabaidd Unedig) a Riyadh (Saudi Arabia), wedi dechrau gweithredu fel canolfannau byd-eang mawr ar gyfer mewnfudo hefyd, a hynny’n gynyddol oherwydd y symudiadau de–de (gweler tudalen 131).

	
•  Mae llawer o’r mudo rhyngwladol yn weddol ranbarthol. Yn gyffredinol, mae’r llifoedd llafur mwyaf yn cysylltu gwledydd sydd drws nesaf i’w gilydd fel UDA a Mexico, neu Wlad Pwyl a’r Almaen.

Canolfan fyd-eang Anheddiad (neu ranbarth ehangach) sy’n darparu canolbwynt i weithgareddau sydd â dylanwad byd-eang. Mae pob un o’r mega-ddinasoedd yn ganolfannau byd-eang, ynghyd â rhai dinasoedd llai fel Rhydychen a Chaergrawnt, am fod gan eu prifysgolion gyrhaeddiad wirioneddol fyd-eang. Mae canolfannau byd-eang yn denu ymfudwyr fel magnet. Yn eu tro, mae’r gweithwyr sydd wedi mewnfudo yn helpu i bweru economi’r mannau hyn.

Mae’r llifoedd twristiaid byd-eang yn parhau i dyfu hefyd o flwyddyn i flwyddyn; mae Pennod 5 yn archwilio rhai o achosion a chanlyniadau hynny (gweler tudalennau 162–163).




Llifoedd nwyddau masnach (deunyddiau crai a nwyddau wedi eu gweithgynhyrchu)

Yn 2015, cyrhaeddodd gwerth y cynnyrch mewnwladol crynswth (GDP) byd-eang bron i 80 triliwn o ddoleri UDA. Cafodd tua thraean o hwn ei gynhyrchu gan lifoedd masnach mewn nwyddau diwydiannol ac amaethyddol. Yn y gorffennol, roedd masnach deunyddiau crai mewn bwyd a mwynau yn helpu i gysylltu gwladwriaethau â’i gilydd. Mae’r deunyddiau hyn, ynghyd â gwerthiant tanwydd ffosil, yn dal i fod yn bwysig i fasnach fyd-eang heddiw.


	
•  Mae Ffigur 1.7 yn defnyddio llinellau llif cyfraneddol i ddangos sut yr ehangodd y llifoedd masnach deunyddiau crai yn eu maint rhwng 2000 a 2010. Mae’r llinellau llwyd (y llinellau mewnol ar gyfer pob llif) yn dangos y meintiau masnachu yn 2000, tra bod y llinellau lliw yn dangos y cynnydd erbyn 2010.

	
•  Y rheswm dros y cynnydd hwn mewn gweithgarwch yw datblygiad cyflym yr economïau cynyddol amlwg, yn enwedig China, India ac Indonesia (wedi eu cyfuno, mae’r gwledydd hyn yn gartref i 3 biliwn o bobl). Mae’r cynnydd yn y galw diwydiannol am ddeunyddiau, ac yn y galw gan ddefnyddwyr dosbarth canol byd-eang am fwyd, nwy a phetrol, yn gyfrifol am yr holl dwf, bron iawn, yn y defnydd o adnoddau ar draws bron bob categori sydd i’w weld.




[image: ]

Ffigur 1.7 Twf mewn llifoedd byd-eang wedi’u masnachu o ddeunyddiau crai, 2000–2010 Ffynhonnell: Chatham House





Tyfodd y llifoedd byd-eang o nwyddau wedi’u gweithgynhyrchu yn eang yn ystod yr 1990au a’r 2000au. Roedd y twf yn y fasnach decstilau a nwyddau electronig wedi ei sbarduno i ddechrau gan gostau cynhyrchu isel yn China ac, yn fwy diweddar, gan dwf yn y gadwyn gyflenwi mewn gwledydd lle mae’r cyfraddau tâl i weithwyr hyd yn oed yn is, yn cynnwys Bangladesh, Viet Nam ac Ethiopia.


	
•  Chwe deg o flynyddoedd yn ôl, roedd patrwm masnach byd-eang yn wahanol iawn. Cafodd y mwyafrif o’r nwyddau gwerth uchel a oedd yn cael eu gweithgynhyrchu eu cynhyrchu a’u gwerthu yng Ngogledd America, Ewrop, Japan ac Awstralasia. Roedd y ffatrïoedd yn y rhanbarthau hyn yn defnyddio deunyddiau crai a fewnforiwyd o Asia, Affrica a De America. Tan yn fwy diweddar, roedd y llifoedd masnach anwastad hyn yn cyfrannu at barhad yr hyn yr oedd pobl yn ei alw’n ‘rhaniad gogledd–de’ byd-eang.

	
•  Mae cynnydd De Korea ar ôl hynny, ac yn ddiweddarach China (ymysg eraill) fel safleoedd arloesi, wedi gweddnewid patrwm byd-eang masnach ar gyfer nwyddau wedi’u gweithgynhyrchu. Mae’r cwmni electroneg enfawr o Korea, Samsung, a Huawei o China wedi dod yn gyfranogwyr mawr o ran cynhyrchu dyfeisiau cyfryngau’r cartref a thelegyfathrebu. O ran y cwsmeriaid sy’n prynu nwyddau wedi’u gweithgynhyrchu, mae’r ddaearyddiaeth wedi newid yn llwyr hefyd. Er enghraifft, mae mwy nag 1 biliwn o ddyfeisiau symudol wedi eu gwerthu yn India; yno hefyd mae’r farchnad geir sy’n tyfu gyflymaf yn y byd. Mae economïau mawr Affrica, neu’r rhai sy’n tyfu’n gyflym, yn cynnwys Nigeria, De Affrica, yr Aifft a Kenya, yn cael eu hystyried yn gynyddol yn farchnadoedd pwysig gan gwmnïau gweithgynhyrchu Asiaidd, ac mae hynny wedi achosi cynnydd mawr yn y fasnach rhwng gwledydd deheuol y byd, neu’r fasnach de–de.






Llifoedd y gwasanaethau (a’r technolegau sy’n eu cefnogi nhw)

Mae cynnydd yn y pŵer gwario sydd gan y dosbarth canol mewn economïau cynyddol amlwg wedi cyfrannu at gynnydd yn y nifer o wasanaethau sy’n cael eu masnachu. Mae newidiadau rheoleiddiol a thechnolegol hefyd wedi cyflymu’r twf byd-eang yn y canlynol:


	
•  Twristiaeth. Y gred gyffredinol yw bod gwerth y fasnach dwristiaeth ryngwladol wedi dyblu rhwng 2005 a 2015 i ffigur sy’n uwch nag 1 triliwn o ddoleri UDA (mae’n anodd rhoi amcangyfrif manwl am ei fod yn creu cynifer o fuddion anuniongyrchol). Mae nifer y twristiaid rhyngwladol sy’n cyrraedd wedi dyblu yn yr un cyfnod ac mae’n fwy na 1 biliwn o bobl erbyn hyn. Cafodd llawer o’r twf o ran gweithgarwch ei gynhyrchu gan symudiadau twristiaid o fewn Asia. Mae China nawr yn cynhyrchu’r swm uchaf o wariant ar dwristiaeth ryngwladol, ac mae mwy o dwristiaid yn cyrraedd Ewrop nag unrhyw gyfandir arall.

	
•  Gwasanaethau ariannol ac yswiriant. Mae rhyddfrydiaeth marchnad rydd wedi chwarae rôl amlwg mewn meithrin masnach ryngwladol yn y gwasanaethau ariannol. Er enghraifft, roedd dadreoleiddio Dinas Llundain yn 1986 wedi cael gwared ar lawer o’r ‘biwrocratiaeth’, a pharatodd hynny’r ffordd i Lundain ddod yn brif ganolfan fyd-eang y byd ar gyfer gwasanaethau ariannol. Yn yr Undeb Ewropeaidd, am nad oes rhwystrau, mae’r fasnach drawsffiniol mewn gwasanaethau ariannol wedi ehangu. Mae banciau mawr a chwmnïau yswiriant yn gallu gwerthu gwasanaethau i gwsmeriaid ym mhob un o’r gwladwriaethau sy’n aelodau o’r Undeb Ewropeaidd.

	
•  Y cyfryngau ar-lein ac adwerthu ar-lein. Un datblygiad pwysig yn ddiweddar mewn masnach fyd-eang yw dyfodiad y gwasanaethau cyfryngau ar alw. Mae cyfrifiaduron llaw pwerus a band llydan cyflymach wedi caniatáu i gwmnïau fel Amazon a Netflix ffrydio ffilmiau a cherddoriaeth ar alw yn uniongyrchol i ddefnyddwyr. Mae cwmnïau dosbarthu byd-eang fel DHL wedi elwa ar y twf mewn e-fasnach.



Mae rhai gwledydd a dinasoedd mawr y byd yn ganolfannau byd-eang pwysig ar gyfer llifoedd gwasanaethau arbennig. Mae marchnadoedd stoc pwysig i’w cael yn Efrog Newydd, Tokyo, Shanghai a São Paulo. Mae gan Nigeria a De Korea ddiwydiannau teledu a ffilm llwyddiannus gyda llawer o wylwyr mewn gwledydd cyfagos.





Llifoedd byd-eang o syniadau a gwybodaeth

Mae’r rhyngrwyd wedi golygu bod lleoedd sy’n bell oddi wrth ei gilydd yn gallu cyfathrebu mewn amser real, gan rannu gwahanol syniadau a safbwyntiau. Roedd gan Facebook 2 biliwn o ddefnyddwyr yn 2018; un o effeithiau’r twf yn y cyfryngau cymdeithasol yw rhannu barn a phryderon drwy’r byd i gyd am faterion sy’n amrywio o newid hinsawdd i les anifeiliaid. Mae rhwydwaith cymdeithasol pob defnyddiwr yn system fyd-eang o ryw fath (gweler Ffigur 1.8). Fodd bynnag, cafodd yr un dechnoleg ‘fyd-eang’ ei defnyddio hefyd i ansefydlogi democratiaeth (mae tudalen 31 yn archwilio sut mae ‘newyddion ffug’ yn gweithio) ac, yn eironig, i feithrin gwrthwynebiad lleol yn erbyn globaleiddio (gweler tudalen 185).

Ffigur 1.8 Ffrindiau Facebook un person wedi eu delweddu fel rhwydwaith personol. Gall y cysyllteddau sydd i’w gweld groesi ffiniau cenedlaethol (mae’n debygol y bydd rhwydwaith Facebook mewnfudwr economaidd o India, er enghraifft, yn cynnwys ffrindiau a theulu yn India ynghyd â chysylltiadau mwy newydd yn Lloegr)










Dadansoddi’r grymoedd sy’n siapio llifoedd byd-eang

Un farn am y systemau byd-eang yw bod eu twf wedi’i siapio gan gyfuniad o rymoedd economaidd, technolegol a gwleidyddol (gweler Ffigur 1.9). Yr olaf o’r rhain – grymoedd gwleidyddol – yw ffocws Pennod 2. Mae’r bennod yn ymdrin â’r ffordd y mae sefydliadau byd-eang, cytundebau a gwladwriaethau grymus gyda’i gilydd wedi siapio fframwaith byd-eang o gyfreithiau a normau sydd wedi (i) caniatáu i fasnach fyd-eang ffynnu (ac ehangu i mewn i farchnadoedd newydd) a (ii) meithrin twf llifoedd byd-eang o bobl a syniadau. Mae gweddill y bennod hon yn archwilio’r technolegau sy’n esblygu drwy’r amser, sydd wedi cefnogi globaleiddio a’r strategaethau y mae corfforaethau trawswladol wedi’u defnyddio i adeiladu eu busnesau byd-eang.

Ffigur 1.9 Un farn am y ffordd y mae twf systemau byd-eang yn cael ei siapio gan y rhyngweithio rhwng tri grym gwahanol.

DADANSODDI A DEHONGLI

Mae Ffigur 1.10 yn gynrychioliad o fasnach fyd-eang yn 1992 a 2014. Mae’r diagramau llif cylchol yn dangos llifoedd masnach o fewn (mewn-ranbarthol) a rhwng (rhyng-ranbarthol) rhanbarthau gwahanol y byd. Mae’r lliw yn dangos o ba ranbarth y daeth pob llif fasnach; mae’r niferoedd yn rhoi gwerth cyfan y fasnach rhwng ac o fewn rhanbarthau.

Ffigur 1.10 Patrymau newidiol rhyng-ranbarthol a mewn-ranbarthol y fasnach fyd-eang, 1992–2014: mae gwerth allforion nwyddau wedi eu dangos fesul rhanbarth fel canran o gynnyrch mewnwladol crynswth (GDP) cyfan y byd. Wedi’i addasu o Graffigyn FT Alan Smith, Keith Fray; Ffynonellau: Cyfeiriad Ystadegau Masnach y Gronfa Ariannol Ryngwladol; Ymchwil FT






	
(a)  Amcangyfrifwch pa ganran o’r Cynnyrch Mewnwladol Crynswth byd-eang yn 1992 oedd yn deillio o fasnach ryng-ranbarthol o fewn y rhanbarth ‘Ewrop Ddatblygedig’.

CYFARWYDDYD

Rydyn ni’n gweld bod pob rhanbarth o’r byd wedi’i gysylltu â rhanbarthau eraill y byd drwy lifoedd masnach a gallwn ni amcangyfrif gwerth y llifoedd hynny (fel canran o’r Cynnyrch Mewnwladol Crynswth byd-eang). Yn ogystal, mae segmentau sydd heb eu cysylltu. Mae’r rhain yn dangos gwerth y fasnach sy’n digwydd ymysg gwledydd ym mhob rhanbarth o’r byd. Ein ffocws yma yw’r segment mawr glas sydd i’w weld ar y diagram (gwerthoedd 1992). Allwch chi amcangyfrif ei werth, gan ddefnyddio’r raddfa?

(b)  Dadansoddwch Ffigur 1.10 i ganfod tystiolaeth o globaleiddio.

CYFARWYDDYD

Mae pob darlun yn dweud stori, ac mae hynny’n wir am y pâr hwn o ddiagramau. Fel arfer, mae ‘globaleiddio’ yn cael ei ddiffinio gan ddefnyddio ymadroddion fel ‘cynnydd yn yr integreiddio rhwng economïau’ neu ‘cysylltedd yn cyflymu’. Mewn geiriau eraill, mae dimensiwn amserol a gofodol i’r globaleiddio – mae pobl yn ei ystyried yn aml iawn fel rhywbeth sy’n ‘cyflymu’ ond sydd hefyd â dylanwad sy’n ehangu yn ofodol. A dyma’n union beth mae’r diagramau hyn yn ei ddangos. Os byddwch chi’n cymharu 2014 gydag 1992, mae nifer uwch o wahanol linynau a chysylltiadau: mae nifer cynyddol o leoedd yn dod yn gysylltiedig â’i gilydd, gan greu byd sydd wedi’i rwydweithio’n ddwysach. Mewn geiriau eraill, mae’r llun hwn yn darlunio sut mae globaleiddio’n edrych.

(c)  Aseswch werth Ffigur 1.10 fel ffordd o ddangos newidiadau mewn cysylltedd byd-eang dros amser.

CYFARWYDDYD

Gallwn ni wneud asesiad o werth graff neu siart mewn dau gam. Yn gyntaf, mae’n rhaid i ni ofyn: a yw’n dangos beth mae’n honni ei ddangos mewn gwirionedd? Yn ail, ydy’r wybodaeth wedi ei chyflwyno mewn ffordd sy’n helpu cynulleidfa i ddeall ac ymddiddori yn y materion? Yn dilyn hynny, dyma ddwy feirniadaeth bwysig am Ffigur 1.10:


	
1  dim ond llifoedd masnach mae’n ei ddangos (felly, dim ond cynrychiolaeth rannol ydyw o broses lawer mwy cymhleth sydd â phrosesau cymdeithasol, diwylliannol a gwleidyddol)

	
2  dydy diagramau llif cylchol ddim yn arbennig o hawdd eu deall ac mae angen iddyn nhw gael eu hesbonio’n ofalus, sydd efallai’n eu gwneud nhw’n llai defnyddiol (yn ogystal, mae’r data i’w gweld fel canrannau yn hytrach na niferoedd go iawn, sy’n golygu nad oes gennym unrhyw ffordd o wybod a yw’r nifer go iawn o fasnach fyd-eang wedi codi neu ostwng dros amser).



Dylai asesiad cytbwys o ddeunydd ffynhonnell hefyd gydnabod cryfderau’r dulliau cyflwyno a ddefnyddiwyd ac nid eu beirniadu nhw’n unig. Un o gryfderau Ffigur 1.10 yw’r ffordd y mae rhyng-gysylltedd fyd-eang cynyddol dros y cyfnod hwn o amser wedi ei gyfathrebu’n glir iawn i’r gynulleidfa.

ASTUDIAETH ACHOS GYFOES: MYNEGAI GLOBALEIDDIO KOF

Mae rhai sefydliadau a mudiadau wedi ceisio mesur globaleiddio, ond dydy hynny ddim yn syml am fod globaleiddio mor amrywiol ac am fod pobl yn anghytuno ynglŷn â pha fesurau priodol sy’n bodoli. Ers 2006, mae Sefydliad Economaidd y Swistir KOF (yn Zürich, Y Swistir) wedi ceisio mesur lefel y globaleiddio ym mhob gwlad yn flynyddol. Mae’r dadansoddiad hwn yn defnyddio model aml-linyn o’r globaleiddio sy’n cydnabod ei ‘wahanol ddimensiynau a nodweddion’. Dyma ddiffiniad KOF o’r globaleiddio:

Y broses o greu rhwydweithiau o gysylltiadau ymysg y gweithredwyr sy’n ymestyn rhwng cyfandiroedd neu sy’n cynnwys cyfandiroedd amrywiol, wedi ei dangos gydag amrywiaeth o lifoedd sy’n cynnwys pobl, gwybodaeth a syniadau, cyfalaf a nwyddau. Mae globaleiddio yn broses sy’n erydu ffiniau cenedlaethol, yn integreiddio economïau cenedlaethol, diwylliannau, technolegau a llywodraethiant, ac yn cynhyrchu cysylltiadau cymhleth sy’n rhyngddibynnol ar ei gilydd.

Felly, beth yw’r ffordd orau o fesur hyn? Mae methodoleg gymhleth yn darparu’r wybodaeth i bob adroddiad (gweler Tabl 1.1). Mae’r lefelau globaleiddio economaidd yn cael eu cyfrifo drwy archwilio masnach, ffigurau buddsoddi uniongyrchol o dramor ac unrhyw gyfyngiadau ar fasnach ryngwladol. Yn rhan o hyn, rhaid ystyried globaleiddio gwleidyddol, er enghraifft drwy gyfri sawl llysgenhadaeth sydd i’w cael mewn gwlad a’r nifer o ymgyrchoedd heddwch y Cenhedloedd Unedig y mae’r wlad wedi cymryd rhan ynddynt. Yn olaf, rhaid rhoi cyfrif am y globaleiddio cymdeithasol, ac mae KOF yn diffinio hyn fel ‘lledaeniad syniadau, gwybodaeth, delweddau a phobl’. Mae’r ffynonellau data ar gyfer hyn yn cynnwys lefelau defnydd y rhyngrwyd, perchnogaeth ar deledu a mewnforion ac allforion llyfrau. Yn 2018, Gwlad Belg a’r Iseldiroedd oedd y ddwy wlad a oedd wedi eu globaleiddio fwyaf yn y byd, yn ôl Mynegai KOF, gyda’r ddwy’n sgorio 90 allan o uchafswm damcaniaethol o 100 (gweler Ffigur 1.11).

Ffigur 1.11 Y deg lle sydd wedi globaleiddio fwyaf a’r deg sydd wedi globaleiddio leiaf yn ôl mynegai KOF yn 2018








	
Cam





	1
	I astudio globaleiddio economaidd, mae gwybodaeth yn cael ei chasglu sy’n dangos llifoedd o nwyddau, cyfalaf a gwasanaethau dros bellteroedd mawr. Mae data am fasnach, buddsoddi uniongyrchol o dramor a buddsoddi portffolio yn cael ei astudio, gan gynnwys ffigurau gan Fanc y Byd.



	2
	Mae’r globaleiddio economaidd yn cael ei fesur am yr ail waith drwy archwilio cyfyngiadau ar symudiad masnach a chyfalaf. Mae rhwystrau cudd ar fewngludo, cyfraddau tariff cymedrig a threthi ar fasnach ryngwladol yn cael eu cofnodi. Wrth i’r gyfradd dariff gyfartalog gynyddu, mae gwledydd yn cael sgorau is.



	3
	Nesaf, rhaid edrych ar y data am y globaleiddio gwleidyddol. I gyfrifo maint y globaleiddio gwleidyddol, mae KOF yn cofnodi nifer y llysgenadaethau ac uwch gomisiynau mewn gwlad, yn ogystal â’r nifer o sefydliadau rhyngwladol y mae’r wlad yn aelod ohonyn nhw, a hefyd y nifer o gyrchoedd heddwch y Cenhedloedd Unedig y mae gwlad wedi cymryd rhan ynddyn nhw.



	4
	I asesu globaleiddio cymdeithasol, rhaid dechrau trwy ddefnyddio data am gysylltiadau personol. Mae KOF yn mesur rhyngweithio uniongyrchol ymysg pobl sy’n byw mewn gwahanol wledydd drwy gofnodi (i) y traffig telecom rhyngwladol (traffig wedi’i fesur mewn munudau fesul person), (ii) nifer y twristiaid (maint y llifoedd sy’n dod i mewn ac yn mynd allan) a (iii) nifer y llythyrau rhyngwladol sy’n cael eu hanfon a’u derbyn.



	5
	I astudio’r globaleiddio cymdeithasol, mae gofyn defnyddio data am lifoedd gwybodaeth hefyd. Mae ystadegau Banc y Byd yn cael eu defnyddio i fesur y llif posibl o syniadau a delweddau. Credir bod y niferoedd cenedlaethol o ddefnyddwyr y rhyngrwyd (fesul 1000 o bobl) a’r gyfran o gartrefi sydd â theledu, yn dangos ‘potensial pobl i dderbyn newyddion o wledydd eraill – felly maen nhw’n cyfrannu at ledaeniad syniadau ar draws y byd’.



	6
	Yn olaf, rhaid casglu data am ‘agosrwydd diwylliannol’. Mae KOF ei hun yn cyfaddef mai’r dimensiwn hwn o’r globaleiddio cymdeithasol yw’r anoddaf i’w fesur. Y ffynhonnell ddata fwyaf poblogaidd yw llyfrau wedi eu mewnforio a’u hallforio. Yn ôl esboniad KOF, mae ‘llyfrau wedi’u masnachu yn awgrymu i ba raddau y mae credoau a gwerthoedd yn symud ar draws ffiniau cenedlaethol.’



	7
	Nawr, wedi i’r data i gyd gael ei gasglu, mae cyfanswm o 24 newidyn (yn cynnwys globaleiddio economaidd, gwleidyddol a chymdeithasol) yn cael eu trosi’n fynegai ar raddfa o 1 i 100, a 100 yw’r gwerth uchaf i bob newidyn penodol dros y cyfnod 1970-2006, ac 1 yw’r gwerth isaf. Mae gwerthoedd uchel yn dynodi mwy o globaleiddio. Ond, nid yw’r data i gyd ar gael ar gyfer pob gwlad a phob blwyddyn. Os oes gwerthoedd ar goll, mae’r data diweddaraf sydd ar gael yn cael ei ddefnyddio yn eu lle. Yna, drwy gyfrifo’r cyfartaledd, rydyn ni’n cael sgôr terfynol allan o 100.



	8
	Mae sgorau Mynegai Globaleiddio KOF ar gyfer pob blwyddyn yn cael eu hychwanegu at gyfres hanesyddol sy’n rhychwantu mwy na 30 mlynedd, yn dechrau yn 1970. Mae’n bosibl, wedyn, astudio newidiadau mewn globaleiddio dros amser.





Tabl 1.1 Cyfrifo sgôr globaleiddio gwlad gan ddefnyddio Mynegai Globaleiddio KOF

Er bod dull aml-linyn KOF o fesur globaleiddio yn haeddu canmoliaeth, mae nifer o resymau dros ei feirniadu hefyd. Er enghraifft, ydy meddu ar deledu wir yn golygu bod teulu wedi globaleiddio’n fwy? Yn yr un modd, mae’r rhesymau pam mae rhai gwledydd yn gwirfoddoli niferoedd mawr o filwyr ar gyfer cyrchoedd y Cenhedloedd Unedig yn gymhleth; dydy hi ddim yn wir, o anghenraid, mai’r gwledydd sydd wedi eu globaleiddio fwyaf yn economaidd yw’r rhai mwyaf rhagweithiol yn filwrol bob amser (ystyriwch Japan a’r Almaen, er enghraifft).

2 Cysyllteddau byd-eang a grëwyd gan dechnoleg

•  Pa rôl mae trafnidiaeth a chyfathrebu wedi’i chwarae yn nhwf y systemau byd-eang a byd sy’n lleihau?

Trafnidiaeth, technoleg a chywasgiad amser-gofod

Cafodd y newidiadau strwythurol sydd i’w gweld yn Ffigur 1.1 – cysylltiadau hirach, dyfnach a chyflymach sy’n helpu i gysylltu gwahanol leoedd, pobl ac amgylcheddau at ei gilydd – eu galluogi, yn rhannol, gan newidiadau technolegol dros amser. Roedd y datblygiadau a welwyd mewn trafnidiaeth a masnach yn ystod y bedwaredd ganrif ar bymtheg (rheilffyrdd, y telegraff a llongau ager, yn fwy na dim) wedi cyflymu yn yr ugeinfed ganrif gyda chyrhaeddiad yr awyrennau jet a chynwysyddeiddio. Mae systemau cyfathrebu’r unfed ganrif ar hugain, sydd hyd yn oed yn fwy cymhleth a llawer yn fwy rhyng-gysylltiedig, yn dibynnu ar dechnolegau hynod o soffistigedig sydd wedi eu cefnogi gan rwydweithiau byd-eang o geblau opteg ffibr. Rydyn ni hefyd yn byw mewn byd lle mae systemau rheoli, gwybodaeth a diogelwch yn dibynnu’n gynyddol ar ddeallusrwydd artiffisial (AI).

TERMAU ALLWEDDOL

Cynwysyddeiddio Yr arfer o gludo nwyddau masnachu mewn cynwysyddion mawr. Mae cynwysyddion rhyngfoddol yn unedau storio sy’n dal llawer ac sy’n gallu cael eu cludo dros bellter mawr gan ddefnyddio gwahanol fathau o drafnidiaeth, fel llongau a threnau, heb i’r llwyth gael ei dynnu allan o’r cynhwysydd.

Deallusrwydd artiffisial (AI: Artificial intelligence) Mathau o ddeallusrwydd a dysgu a ddangosir gan gyfrifiaduron, sy’n amrywio o adnabod lleferydd i ddatrys problemau cymhleth. Mae rhai pobl yn credu bydd y datblygiadau o ran galluoedd deallusrwydd artiffisial yn y dyfodol agos, yn bygwth nifer o wahanol fathau o swyddi.

Effaith byd sy’n lleihau Oherwydd bod mwy o gysylltedd, mae hyn yn newid ein syniad o amser, pellter a rhwystrau posibl i’r ffordd y mae pobl, nwyddau, arian a gwybodaeth yn symud. Mae lleoedd pell yn teimlo’n agosach nag oedden nhw yn y gorffennol. Felly, mae’r diffiniad o beth yw lle ‘agos’ neu ‘bell’ yn newid i gydfynd â’r newid yn ein canfyddiadau o gydberthnasau gofodol. Mae’r syniad o fyd sy’n lleihau yn syniad pwysig iawn mewn daearyddiaeth Safon Uwch ac israddedig am ei fod yn creu ‘pont synoptig’ rhwng astudio systemau byd-eang a lleoedd newidiol.

Gyda’i gilydd, mae’r technolegau hyn yn cyfrannu at broses barhaus o’r enw cywasgiad amser–gofod (gweler tudalen 1) sy’n arwain unigolion a chymdeithasau i brofi’r effaith byd sy’n lleihau sydd wedi’i chrybwyll uchod. Neilltuodd y daearyddwr Doreen Massey lawer o’i gyrfa i ddeall sut mae synnwyr o le a hunaniaeth pobl wedi newid oherwydd y ffordd y mae lleoedd wedi dod yn fwy rhyng-gysylltiedig dros amser. I bobl sy’n byw yn y DU yn yr unfed ganrif ar hugain, mae’r syniad o’r hyn sy’n teimlo fel lle ‘agos’ neu ‘bell’ yn wahanol iawn i’r syniad fyddai gan y rhan fwyaf o bobl yn ystod Oes Fictoria, er enghraifft. Hyd yn oed yng nghanol yr 1800au, doedd pobl gyffredin ddim yn gwybod llawer iawn am y byd y tu hwnt i’w cymdogaeth neu eu dinas nhw eu hunain. Y rheswm dros hynny oedd bod teithio ymhell yn dal i fod yn broses ddrud ac araf – ffaith a fyddai’n eu rhwystro nhw rhag mynd. Ers hynny, mae dyfeisiadau a datblygiadau mewn technoleg a thrafnidiaeth wedi tynnu munudau, oriau a dyddiau oddi ar yr amser teithio i leoedd eraill neu’r amser y mae’n ei gymryd i gyfathrebu â phobl mewn gwledydd pell (gweler Ffigur 1.12). Yr enw ar y profiad a gawn ni o ganlyniad i hynny, yw cywasgiad amser–gofod (gweler tudalen 1).


[image: ]

Ffigur 1.12 Byd sy’n lleihau: y newid yn yr amser mae’n ei gymryd i deithio o amgylch y byd






Meddwl yn feirniadol am dechnoleg

Ddylen ni ddim cymryd yn rhy ganiataol bod ‘pawb’ bellach yn cael yr un teimlad o fyd sy’n lleihau. Yn ei llyfrau a’i herthyglau mewn cyfnodolion, roedd Massey yn feirniadol o ddarnau ysgrifenedig a oedd yn rhoi’r argraff bod teithio rhyngwladol mewn awyrennau wedi dod yn brofiad arferol i ddynoliaeth. Mae biliynau o bobl yn dal i fod mewn sefyllfa lle mae eu cysylltiad â systemau byd-eang yn wan. Dydy rhai cymdeithasau ddim wedi eu cysylltu bron o gwbl, er enghraifft y ffermwyr ymgynhaliol yn Fforest Mau yn Kenya (gweler tudalen 164). Mae’n wir bod ffôn symudol ar gael gan y rhan fwyaf o bobl ar gyfandir Affrica yn 2018, ond doedd y mwyafrif ohonyn nhw ddim yn eu defnyddio i gysylltu â’r rhyngrwyd (gweler tudalen 23).

Cynhaliaeth Hunangynhaliaeth economaidd, sy’n cael ei arfer yn aml iawn mewn cymunedau amaethyddol traddodiadol sy’n byw yn agos at y llinell dlodi. Dim ond digon o fwyd a defnyddiau i ateb anghenion uniongyrchol teulu neu gymuned fach sy’n cael ei gynhyrchu. Does bron ddim byd dros ben i’w fasnachu felly dydy economi marchnad ddim yn datblygu.

Mae’n bwysig hefyd i ystyried a yw’r berthynas rhwng systemau byd-eang a thechnoleg yn fwy cymhleth efallai nag y mae llawer o hanesion yn ei awgrymu. Yn gyffredinol, mae pobl yn deall bod trafnidaeth a chyfathrebu yn ‘gyrru’ globaleiddio. Ond byddai hyn ar ei ben ei hun yn ddarlun rhy fychan o’r pethau sy’n achosi globaleiddio. Mae ochr arall i’r stori, sef: bod technolegau newydd hefyd yn ganlyniad i globaleiddio. Y syniad pwysig hwn – bod newid technolegol yn achosi ac yn ganlyniad i globaleiddio ar yr un pryd – yw ffocws dadl olaf y bennod hon (gweler tudalen 32).






Datblygiadau trafnidiaeth dros amser

Mae Tabl 1.2 yn dangos pedwar arloesiad sylweddol mewn trafnidiaeth ar ôl y rhyfel, sydd wedi helpu i gynyddu’r rhyngweithio gofodol rhwng lleoedd.




	Llongau cynwysyddion
	Yn ôl un amcangyfrif, mae tua 200 miliwn o symudiadau gan longau cynwysyddion unigol yn digwydd bob blwyddyn. Er bod y nifer hwn wedi gostwng dros y blynyddoedd diwethaf, mae llongau wedi parhau i fod yn ‘asgwrn cefn’ i’r economi byd-eang ers yr 1950au. Mae’n bosibl cludo popeth, o fagiau te i drampolinau, yn effeithiol ar draws y blaned gan ddefnyddio cynwysyddion rhyngfoddol. Mae’r llong a adeiladwyd yn Ne Korea, OOCL Hong Kong, yn mesur 400 metr ar ei hyd, bron i 60 metr o led ac yn gallu cario mwy na 21,000 o gynwysyddion.



	Lorïau
	Nwyddau wedi’u gweithgynhyrchu sy’n cadw cymdeithasau defnyddwyr i fynd. Mae tryciau enfawr, pum metr ar hugain o hyd, yn cadw parciau siopa UDA yn llawn o stoc nwyddau 365 diwrnod y flwyddyn. Yn ystod y blynyddoedd diwethaf, mae’r chwyldro e-siopa wedi arwain at dwf y ‘siediau mawr’: warysau enfawr wedi eu lleoli’n strategol lle mae miloedd o weithwyr yn prosesu archebion cwsmeriaid drwy’r amser i’w dosbarthu ar y ffyrdd.



	Hedfan
	Pan gyrhaeddodd y Boeing 747 rhyng-gyfandirol yn yr 1960au, daeth teithio rhyngwladol yn beth mwy cyffredin. Mae ehangiad diweddar y sector hedfan rhad, yn cynnwys easyJet, wedi dod â’r gwasanaeth hedfan i bobl gyffredin Ewrop: mae’r rhan fwyaf o ddinasoedd Ewrop wedi eu rhyngysylltu bellach gan rwydwaith hedfan rhad easyJet (gydag 88 miliwn o deithiau awyr i deithwyr yn 2018). Mae twf y dosbarth canol byd-eang wedi gyrru ehangiad y teithiau awyr mewnol yn India a China; mae Safari Air Express Dwyrain Affrica yn gwasanaethu’r bobl yn Kenya a’r gwledydd cyfagos sydd ar gyflogau uchel. Gall y genhedlaeth ddiweddaraf o awyrennau – fel Boeing 787 Dreamliner – hedfan am hyd at 20 awr heb stopio, gan olygu ei bod yn bosibl o’r diwedd i hedfan yn ddi-dor o’r DU i Awstralia.



	Trenau cyflym
	Rheilffyrdd yw’r prif gyfryngau sy’n cysylltu rhannau gwledig a threfol China. Mae gweithwyr mudo yn teithio i’r ddau gyfeiriad ar daith y ‘trên awyr’ 1500 km rhwng China a Tibet, sydd â’r gallu technoleg uwch i ymdopi â llwyfandir Tibet, lle mae’r tymheredd yn disgyn i –35 °C.





Tabl 1.2 Mae datblygiad trafnidiaeth wedi arwain at fyd sy’n lleihau. Ond pa dechnolegau sydd wedi cael yr effaith fwyaf?

Dosbarth canol byd-eang Yn fyd-eang, mae’r dosbarth canol yn cael ei ddiffinio fel pobl gydag incwm sy’n ddigon uchel iddyn nhw allu dewis ei wario ar nwyddau traul. Mae’r diffiniadau’n amrywio: mae rhai sefydliadau’n diffinio’r dosbarth canol byd-eang fel pobl gydag incwm blynyddol o fwy na 10,000 o ddoleri UDA; mae eraill yn defnyddio meincnod o 10 doler UDA o incwm bob dydd.

Patrymau a thueddiadau byd-eang llifoedd data

Ochr yn ochr â gwelliannau mewn trafnidiaeth, mae technoleg gwybodaeth a chyfathrebu (TGCh) wedi gweddnewid y ffordd y mae pobl yn rhyngweithio, yn gweithio ac yn defnyddio gwasanaethau ac adloniant. Mae Tabl 1.3 yn dangos y cerrig milltir pwysig mewn trosglwyddo data, storio data a thechnolegau adfer data. Mae’r grymoedd sy’n sail i’r chwyldro technolegol hwn yn amrywiol.


	
•  Mae rhai datblygiadau pwysig wedi eu gyrru gan gyllid y llywodraeth ar gyfer y lluoedd arfog. Dechreuodd y rhyngrwyd ei fywyd yn rhan o gynllun a ariannwyd gan Adran Amddiffyn yr Unol Daleithiau yn ystod y Rhyfel Oer. Cafodd y rhwydwaith cyfrifiadurol cynnar ARPANET ei lunio yn ystod yr 1960au fel ffordd o gysylltu cyfrifiaduron ymchwilio pwysig mewn llond llaw yn unig o wahanol leoliadau. Ers hynny, mae’r cysylltedd rhwng pobl a lleoedd wedi tyfu’n esbonyddol.

	
•  Daeth darganfyddiadau hollbwysig eraill gan ymchwilwyr prifysgol a phobl a oedd yn ymddiddori mewn electroneg fel hobi: cafodd y ddyfais fodern sy’n cysylltu dau gyfrifiadur â’i gilydd drwy linellau ffôn confensiynol (heb fynd drwy system gynnal) ei datblygu gan ddau fyfyriwr yn Chicago. Digwyddodd y cam hanfodol hwn yn esblygiad y rhyngrwyd oherwydd bod y ddau fyfyriwr yn benderfynol nad oedden nhw am fynd allan yn ystod gaeaf oer Chicago yn 1978.

	
•  Mae arloesi’n cael ei yrru’n fwy a mwy gan angen y corfforaethau trawswladol i amddiffyn eu cyfran yn y farchnad. Mae Samsung, Apple, Huawei a chwmnïau electroneg eraill yn mireinio eu cynhyrchion drwy’r amser mewn marchnad gystadleuol sy’n mynd yn ‘ddirlawn’ yn gyflym iawn. Ystyr hynny yw bod gwerthiant yn gostwng ar ôl i’r mwyafrif o bobl brynu’r ddyfais ddiweddaraf. Felly, er mwyn dal i wneud elw, mae’n rhaid i gwmnïau greu cynnyrch gwell a mwy newydd yn rheolaidd i’w werthu i’r cwsmeriaid, a hynny, yn ddelfrydol, mewn cyfnod byr iawn o ddim ond blwyddyn neu ddwy.






	Y ffôn a’r telegraff
	

	
•  O’r diwedd daeth y ceblau telegraff cyntaf ar draws Môr Iwerydd yn yr 1860au gan olygu bod cyfathrebu ar unwaith yn bosibl, yn lle taith o dair wythnos mewn cwch. Am y tro cyntaf, daeth hi’n bosibl i bobl a oedd yn byw mewn un rhan o’r byd wybod beth oedd yn digwydd mewn lleoedd eraill ar yr un funud yn union. Roedd hon yn foment wirioneddol chwyldroadol yn hanes dynoliaeth.

	
•  Mae olynydd y telegraff, sef y ffôn, yn parhau i fod yn dechnoleg graidd ar gyfer cyfathrebu dros bellter hir.







	Cyfrifiaduron personol a’r ‘rhyngrwyd pethau’.
	

	
•  Cyflwynwyd y microbrosesydd gan gorfforaeth Intel Silicon Valley yn 1971; yn fuan wedyn, dechreuodd cyfrifiaduron graddfa fach gael eu dylunio o amgylch micro-brosesyddion, gan gynnwys micro-gyfrifiaduron cynnar Apple a gafodd eu llunio gan y ddau a fethodd yn eu gyrfa ysgol uwchradd, Steve Wozniak a Steve Jobs yn Silicon Valley.

	
•  Rhoddwyd technoleg rhyngwyneb a meddalwedd hawdd i’w defnyddio am y tro cyntaf ar yr Apple Macintosh yn 1984, ac ar y Cyfrifiadur Personol gan Microsoft fel Windows 1.0 yn 1985.

	
•  Mae cyfrifiaduron wedi esblygu erbyn hyn i liniaduron, tabledi a dyfeisiau llaw bychan. Mae cyfrifiaduron bach sydd wedi’u rhwydweithio yn cael eu hintegreiddio’n fwy a mwy i mewn i geir, a hyd yn oed oergelloedd. Yr enw sy’n cael ei roi weithiau ar yr oes newydd hon o ddyfeisiau clyfar yw ‘y rhyngrwyd pethau’.







	Band llydan ac opteg ffibr
	

	
•  Pan gyflwynwyd y rhyngrwyd band llydan yn yr 1980au a’r 1990au, byddai’n bosibl symud meintiau mawr o ddata yn gyflym drwy’r seiberofod. Heddiw, mae llifoedd data enfawr yn cael eu cario gan geblau opteg ffibr ar lawr y cefnfor sy’n eiddo i lywodraethau cenedlaethol neu gorfforaethau trawswladol fel Google. Mae mwy nag 1 miliwn cilomedr o geblau tanfor hyblyg gyda diamedr tebyg i ddiamedr pibell ddyfrio’r ardd yn cario holl e-byst, chwiliadau a negeseuon trydar y byd. Mae patrwm y llif data i’w weld yn Ffigur 1.13.

	
•  Mae adeiladwyr rhwydweithiau telathrebu wedi gorfod goresgyn heriau ffisegol enfawr. Maen nhw wedi taflu milltir ar ben milltir o gebl opteg ffibr bregus ar draws y gwastatiroedd enfawr ar lawr y cefnfor. Mae hyn, yn ei dro, wedi creu risgiau economaidd newydd i gymdeithasau: yn 2006, dinistriwyd cysylltiad telathrebu Taiwan gyda’r Pilipinas (Philippines) oherwydd daeargryn a thirlithriad tanfor mawr, ac amharodd hynny ar weithredoedd corfforaethau trawswladol. Mae seiclonau a tswnamïau yn dinistrio ceblau; peth arall sy’n eu dinistrio yw angorau wedi eu gollwng.







	System Gwybodaeth Ddaearyddol (GIS) a System Leoli Fyd-eang (GPS)
	

	
•  Cafodd lloeren gyntaf y system leoli fyd-eang (GPS: global positioning system) ei lansio yn yr 1970au. Erbyn hyn mae 24 wedi eu lleoli 10,000 km uwchben y Ddaear. Mae’r lloerennau hyn yn darlledu data am safle ac amser yn barhaol i ddefnyddwyr drwy’r byd i gyd.

	
•  Mae Systemau Gwybodaeth Ddaearyddol (GIS: Geographic Information Systems) yn gasgliad o systemau meddalwedd sy’n gallu casglu, rheoli a dadansoddi data lloeren.









Tabl 1.3 Elfennau pwysig o dwf dros amser y technolegau cyfathrebu y mae twf systemau byd-eang yn dibynnu arnyn nhw

Ffigur 1.13 Y patrwm byd-eang o lifoedd data sy’n cael eu cludo gan geblau opteg ffibr tanfor. Yn y gorffennol, llywodraethau oedd yn talu am yr isadeiledd cyfathrebu tanfor; yn gynyddol erbyn hyn, mae corfforaethau trawswladol mawr fel y FANG (Facebook, Amazon, Netflix a Google) yn talu’r bil.








Y chwyldro ffôn symudol a bancio electronig mewn gwledydd sy’n datblygu

Roedd diffyg isadeiledd cyfathrebu yn arfer bod yn rhwystr mawr i dwf economaidd gwledydd oedd yn datblygu. Ond erbyn hyn, mae ffonau symudol yn newid bywydau er gwell drwy gysylltu pobl a lleoedd. Mae graddfa a chyflymder y newid yn anhygoel.


	
•  Yn 2005, roedd ffôn symudol gan chwech y cant o holl bobl Affrica. Erbyn 2015, roedd hyn wedi codi ddeg gwaith i 60 y cant oherwydd bod prisiau’n gostwng ac oherwydd bod cwmnïau darparu fel Safaricom yn Kenya yn tyfu. Yn 2018, dim ond deg y cant o boblogaeth Affrica oedd yn byw mewn ardaloedd a oedd heb unrhyw wasanaeth ffôn symudol.

	
•  Mae cynnydd yn y defnydd yn Asia (yn India, mae dros 1 biliwn o bobl wedi tanysgrifio i ffonau symudol) yn golygu bod mwy o ffonau symudol na phobl ar y blaned ers 2016.



Yn 2007, cyflwynodd Safaricom yn Kenya yr M-Pesa, sef gwasanaeth ffôn symudol syml sy’n caniatáu i gredyd gael ei drosglwyddo’n uniongyrchol rhwng defnyddwyr ffôn symudol. O fewn degawd i’r lansiad hwn, roedd mwy nag 20 miliwn o bobl Kenya yn defnyddio’r gwasanaethau i fynd i mewn i’w cyfrifon banc neu i anfon taliadau i ffonau symudol ei gilydd. Mae hyn wedi gweddnewid bywyd i unigolion a busnesau lleol.


	
•  Mae’r hyn sy’n cyfateb i fwy na hanner cynnyrch mewnwladol crynswth (GDP) Kenya yn cael ei anfon drwy’r system M-Pesa bob blwyddyn erbyn hyn.

	
•  Mae pobl mewn trefi a dinasoedd yn defnyddio ffonau symudol i dalu biliau gwasanaethau cyhoeddus a ffioedd ysgol.

	
•  Mewn ardaloedd gwledig mae pysgotwyr a ffermwyr yn defnyddio ffonau symudol i weld prisiau’r farchnad cyn gwerthu cynnyrch.

	
•  Gall merched mewn ardaloedd gwledig gael benthyciadau micro o fanciau datblygu gan ddefnyddio eu biliau M-Pesa fel tystiolaeth bod ganddyn nhw hanes credyd da. Mae’r gallu newydd hwn i fenthyg, o gymorth hanfodol i gael teuluoedd gwledig allan o dlodi (gweler tudalen 117).

Microfenthyciadau Credyd fforddiadwy sydd, er enghraifft, yn gallu helpu ffermwyr i dyfu mwy o gnydau a gwerthu beth sy’n weddill am arian parod.

Yn ddiweddar, mae M-Pesa wedi ymledu’n ehangach drwy Ddwyrain Affrica i gyd i ddod yn ffenomen ryngwladol. Yn y mwyafrif o wledydd, mae’r gyfran o ddefnyddwyr ffonau symudol sydd â chysylltiad â’r rhyngrwyd (yn hytrach nag anfon negeseuon testun yn unig) yn tyfu (gweler Ffigur 1.14). O ganlyniad, mae mwy o bobl drwy’r byd i gyd yn gallu defnyddio apiau ar gyfer gofal iechyd, addysg, cyllid, amaethyddiaeth, adwerthu a gwasanaethau’r llywodraeth. Yn barod, mae apiau gan Ddwyrain Affrica ar gyfer popeth bron: heidio gwartheg yn Kenya (i-Cow), diogelwch preifat yn Ghana (hei julor!) a monitro cleifion o bell yn Zimbabwe (Econet). Yn Uganda, mae gwasanaeth symudol o’r enw Yoza sy’n cysylltu pobl sydd angen golchi eu dillad gyda merched sydd â gwasanaethau golchi symudol.

Ffigur 1.14 Tueddiadau a phatrymau byd-eang ar gyfer y defnydd o dechnoleg cyfathrebu, 2018











3 Cysyllteddau byd-eang a grëwyd gan fasnach a chorfforaethau trawswladol

•  Pa ran y mae masnach a chorfforaethau trawswladol wedi ei chwarae mewn globaleiddio a thwf systemau byd-eang?

Masnach a llifoedd byd-eang

Masnach ryngwladol yw conglfaen y systemau byd-eang ac mae globaleiddio yn rhan annatod o ehangiad cyfalafiaeth ar raddfa fyd-eang. Corfforaethau trawswladol (TNCs) yw adeiladwyr systemau byd-eang pwysicaf y byd ac mae’r adran hon wedi ei neilltuo i astudio sut maen nhw’n cysylltu pobl, lleoedd ac amgylcheddau â’i gilydd. Ond, yn union fel adeiladwyr tai lleol, dim ond pan mae’r deddfau cynllunio’n ei ganiatáu y gall corfforaethau trawswladol weithredu. Dydy pob busnes ddim yn endid holl-bwerus ac yn aml iawn mae eu dwylo wedi’u clymu gan reolau a rheoliadau. Mae rhyddid corfforaethau trawswladol i fuddsoddi mewn marchnadoedd newydd yn gallu bod yn ddibynnol ar systemau gwleidyddol ar lefelau cenedlaethol a rhyngwladol. Byddwch chi’n darganfod mwy am hyn yn y dadansoddiad ym Mhennod 2 o’r fframweithiau cyfreithiol aml sgalar y mae’n rhaid i gorfforaethau trawswladol weithredu oddi mewn iddyn nhw, wrth adeiladu eu busnesau byd-eang.

Cyfalafiaeth Ffordd economaidd a gwleidyddol o drefnu gweithgareddau dynol lle mae arian, asedau a busnesau dan berchnogaeth breifat, er mwyn cynhyrchu elw sy’n eiddo preifat. Dros amser, mae cyfalafiaeth wedi ehangu dros ffiniau cenedlaethol, gan arwain at gyfalafiaeth fyd-eang.

Mae corfforaethau trawswladol yn cysylltu lleoedd ar raddfa fyd-eang mewn ffyrdd uniongyrchol ac anuniongyrchol drwy lifoedd arian, nwyddau a gwasanaethau.


	
•  Efallai y bydd rheolwyr cwmnïau yn penderfynu buddsoddi arian mewn safleoedd cynhyrchu newydd neu farchnata nwyddau a gwasanaethau i farchnadoedd cynyddol amlwg. Mae’r llifoedd hyn yn cael eu cynllunio’n strategol ac maen nhw’n cael eu rheoli’n uniongyrchol gan reolwyr gweithredoedd busnes.

	
•  Hefyd, mae corfforaethau trawswladol yn cysylltu llifoedd o syniadau a gwybodaeth â’i gilydd, a gall hynny greu newid technolegol a diwylliannol ar raddfa fyd-eang. Mae’r llifoedd hyn yn wahanol i fuddsoddi a masnachu oherwydd, fel arfer, maen nhw’n sgîl-effeithiau anfwriadol ac anuniongyrchol i’r globaleiddio economaidd. Er enghraifft, mae rhaglenni teledu a ffilmiau’r Unol Daleithiau yn cael eu ffrydio o amgylch y byd gan gorfforaethau trawswladol fel Netflix ac YouTube. Wrth i lifoedd o arian gael eu cynhyrchu gan ddefnyddwyr y gwasanaethau hyn, mae llifoedd o syniadau’n digwydd hefyd. Er enghraifft, mae gwasanaethau cyfryngau sydd wedi eu cynhyrchu yn yr Unol Daleithiau fel arfer yn cynnig golwg gweddol ryddfrydol a blaengar ar y byd. Mae llawer o sioeau’n cynnwys merched ac actorion LGBTQ+ yn y prif rannau. Felly, gallai rhaglenni teledu helpu i newid agweddau cymdeithasol mewn gwledydd sydd ag agweddau llai cydradd a chyfartal. Rydyn ni’n dychwelyd at y thema hon ym Mhennod 4.






Corfforaethau trawswladol a’u rhwydweithiau a’u strategaethau gofodol

Mae’r corfforaethau trawswladol mwyaf yn creu rhwydweithiau o wledydd wedi’u cysylltu. Mae buddsoddiadau cwmnïau, llifoedd masnach a strwythurau sefydliadau i gyd yn helpu i gysylltu gwahanol leoedd â’i gilydd. Weithiau mae mathau cymhleth o ryngysylltedd yn datblygu, yn arbennig i gwmnïau sy’n gweithredu cadwyni cyflenwi estynedig neu’n cael eu nwyddau o filoedd o wahanol leoedd.

Mae patrymau byd-eang o gynhyrchiad, dosbarthiad a threuliant yn dibynnu ar lifoedd cyfalaf enfawr ar ffurf buddsoddi uniongyrchol o dramor.


	
•  Buddsoddi Uniongyrchol o Dramor, yn fwy nag unrhyw fath arall o lif ariannol, sydd wedi bod yn gyfrifol am y cynnydd byd-eang mawr yn y rhyng-gysylltedd a’r rhyngddibyniaeth a welwyd dros y 30 mlynedd diwethaf. Mae buddsoddi tramor gan gorfforaethau trawswladol wedi codi’n esbonyddol o 20 biliwn o ddoleri UDA yn 1980 i uchafbwynt o tua 2 driliwn o ddoleri UDA yn 2007–08 (cyn gostwng i 1.2 triliwn o ddoleri UDA erbyn 2015–16 oherwydd ansicrwydd economi’r byd yn ystod y 2010au).

	
•  Efallai fod cymaint â 100,000 o gorfforaethau trawswladol yn bodoli (o’u diffinio fel cwmnïau gyda ‘gweithrediadau mewn mwy nag un wlad’). Mae’r 100 uchaf o’r rhain yn berchen ar 20 y cant o asedau ariannol y byd, yn cyflogi 6 miliwn o bobl ac yn mwynhau 30 y cant o’r gwerthiant i ddefnyddwyr byd-eang.



Mae dosbarthiad byd-eang pencadlysoedd y corfforaethau trawswladol wedi newid yn y blynyddoedd diwethaf wrth i fwy o gwmnïau o economïau cynyddol amlwg ddod yn fuddsoddwyr mawr mewn marchnadoedd byd-eang (gweler Ffigur 1.15). Bob blwyddyn mae cwmnïau fel CFS ac Infosys yn India, yn ogystal â Haier a Huawei yn China, er enghraifft, yn gwneud buddsoddiadau tramor tuag allan enfawr. Pan brynwyd Corus (sef British Steel gynt) gan y cwmni Tata o India yn 2006, roedd hwn yn ddigwyddiad cyntaf o’i fath a enwyd gan rai pobl yn ‘drefedigaethedd gwrthdro’. Mae llawer o berchnogion corfforaethau trawswladol India – fel pennaeth Tata, Lakshmi Mittal – i’w cael yn y ‘rhestr o 100 biliwnydd cyfoethocaf y byd’.

TERM ALLWEDDOL

Globaleoleiddio (Glocalisation) Mae’r term hwn yn cael ei ddefnyddio weithiau i ddisgrifio’r ffordd y mae corfforaethau trawswladol yn prynu eu nwyddau cydrannol yn lleol, pan maen nhw’n sefydlu eu hunain dramor yn y mannau lle maen nhw’n creu neu’n cydosod eu cynhyrchion yn agos at eu marchnadoedd. Ar yr un pryd, maen nhw’n gallu teilwra eu cynhyrchion i gyfateb â hoffterau neu gyfreithiau lleol er mwyn ceisio rhoi hwb pellach i’w gwerthiant. Mae corfforaethau trawswladol sy’n ymwneud â’r cyfryngau neu gyhoeddi, yn aml yn globaleoleiddio cynnwys y rhaglenni teledu, y cylchgronau, y gwefannau a’r gwasanaethau gwybodaeth eraill.

Y strategaethau buddsoddi uniongyrchol o dramor y mae corfforaethau trawswladol yn eu defnyddio

Mae corfforaethau trawswladol yn defnyddio amrywiaeth o strategaethau buddsoddi i adeiladu eu busnesau byd-eang, ac mae’r union lwybr y maen nhw’n ei ddefnyddio yn dibynnu’n fawr ar y sector diwydiannol y mae’r cwmni’n gweithredu ynddo (gweler Tabl 1.4). Dydy cwmnïau mwyngloddio ac olew a busnesau amaeth sy’n cynhyrchu bwyd ddim yn masnachu mewn cynhyrchion neu wasanaethau sy’n gallu cael, neu sydd angen cael, eu haddasu ar gyfer gwahanol farchnadoedd. Maen nhw’n ehangu i mewn i diriogaethau newydd, yn bennaf drwy brynu cwmnïau eraill. Yn wahanol i hynny, mae cwmnïau gweithgynhyrchu a bancio, fel Unilever, Samsung a Citigroup, yn aml yn addasu eu cynhyrchion a’u gwasanaethau ar gyfer y marchnadoedd amrywiol y maen nhw eisiau llwyddo ynddynt, gan ddefnyddio strategaeth o’r enw globaleoleiddio (gweler Ffigur 1.16).

Ffigur 1.15 Ymchwilio i ddosbarthiad byd-eang corfforaethau trawswladol: mae’r rhain yn gwestiynau y gallwch chi eu gofyn wrth ymchwilio i ‘hunaniaeth genedlaethol’ corfforaethau trawswladol

Ffigur 1.16 Globaleoleiddio: mae Nestlé yn cynhyrchu nifer o wahanol flasau o KitKat® sydd wedi eu creu yn arbennig ar gyfer y farchnad Japaneaidd








Allanoli a rhwydweithiau cynhyrchu byd-eang

Yn lle buddsoddi yn ei weithredoedd tramor ei hun, gallai corfforaeth trawswladol ddewis cynnig contract gwaith i gwmni tramor arall: yr enw ar hyn yw allanoli. Yn ystod y degawdau diwethaf mae China ac India wedi dod yn brif gyrchfannau allanoli ar gyfer gweithgynhyrchu a gwasanaethau (gweler Pennod 4, tudalennau 121 a 133).




	
Strategaeth
	Diffiniad ac enghraifft
	Gwerthuso





	Tramori
	

	
•  Mae hyn yn golygu bod corfforaethau trawswladol yn symud rhannau o’u proses gynhyrchu eu hunain (ffatrïoedd neu swyddfeydd) i wledydd eraill i ostwng costau llafur neu gostau eraill. Er enghraifft, symudodd y cwmni technoleg o’r DU, Dyson, ei adran weithgynhyrchu ei hun i Malaysia yn 2002; ers hynny mae wedi ychwanegu mwy o safleoedd yn China, y Pilipinas a Singapore.

	
•  I gwmnïau cyllid a chyfryngau mawr, gallai hynny olygu sefydlu swyddfeydd rhyngwladol newydd. Mae gan y cwmni cyfrifo ac ymgynghori Prydeinig KPMG swyddfeydd mewn mwy na 100 o wladwriaethau erbyn hyn.

	
•  Trwy dramori, gall corfforaethau trawswladol ganfod ffatrïoedd a swyddfeydd yn agosach at y marchnadoedd y bydden nhw’n eu gwasanaethu. Mae cwmnïau ceir o Japan fel Nissan wedi adeiladu ffatrïoedd y tu mewn i’r Undeb Ewropeaidd er mwyn gwasanaethu marchnadoedd Ewropeaidd yn uniongyrchol (a hefyd er mwyn osgoi trethi mewnforio’r Undeb Ewropeaidd).




	

	
•  Mae nifer o fuddion wrth rannu llafur yn ofodol, buddion i’r corfforaethau trawswladol (am fod eu helw’n codi) a buddion i’r gwladwriaethau maen nhw’n buddsoddi ynddynt.

	
•  Ond, efallai fydd costau i’w talu hefyd wrth dramori. Os bydd corfforaeth drawswladol yn symud ei gweithgynhyrchu i wlad dramor, efallai fydd swyddi’n cael eu colli yng ngwlad wreiddiol y gorfforaeth. Gallai hyn achosi beirniadaeth, gan arwain at werthiant gwael.

	
•  Gallai cwmnïau wynebu amrywiaeth o risgiau gwleidyddol a ffisegol newydd drwy fuddsoddi mewn rhai gwladwriaethau. Yn ystod y blynyddoedd diwethaf gwelwyd tuedd gynyddol i gorfforaethau trawswladol ddad-dramori rhai o’u gweithredoedd er mwyn lleihau’r risgiau hyn (gweler Pennod 6).

	
•  Mae’n rhaid i gwmnïau hefyd feddwl yn ofalus faint o bŵer gwneud penderfyniadau y dylen nhw ei roi i’w gweithrediadau tramor gwahanol.







	Caffael
	

	
•  Pan fydd cydsoddi corfforaethol rhyngwladol yn digwydd, mae dau gwmni mewn gwahanol wledydd yn uno i greu un endid unigol. Mae gan y gorfforaeth drawswladol ynni, Royal Dutch Shell, strwythur corfforaethol ‘rhestru deuol’ sy’n golygu ei bod yn cadw pencadlys ac yn talu treth gorfforaeth yn y DU a’r Iseldiroedd.

	
•  Pan mae corfforaeth drawswladol yn lansio trosfeddiant o gwmni mewn gwlad arall, yr enw ar hyn yw caffael tramor. Er enghraifft, yn 2010 cafodd y cwmni gwneud siocled o’r DU, Cadbury, ei drosfeddiannu gan y cwmni bwyd enfawr o’r Unol Daleithiau, Kraft. Mae refeniw o werthiant Cadbury yn y DU nawr yn bwydo elw’r cwmni sydd wedi’i gofrestru yn yr Unol Daleithiau, Mondelēz International (adran newydd o Kraft).




	

	
•  Yn 2015, roedd tua thraean o’r holl fuddsoddi uniongyrchol o dramor yn cynnwys cydsoddi a chaffael trawsffiniol. Mae’n amlwg bod y rhain yn strategaethau pwysig iawn y mae corfforaethau trawswladol wedi elwa ohonyn nhw mewn nifer o ffyrdd, yn cynnwys marchnadoedd wedi ehangu a’r cyfle i ostwng costau (ac felly i gynyddu elw) drwy resymoli (symleiddio gweithredoedd).

	
•  Mae newidiadau ym mherchnogaeth y corfforaethau trawswladol yn effeithio ar ddaearyddiaeth y llifoedd ariannol byd-eang. Mae llifoedd elw mawr yn cael eu dargyfeirio tuag at y wladwriaeth lle mae pencadlys y prynwr. Yn ei dro, mae hyn yn cael effeithiau mawr ar wladwriaethau a chymdeithasau oherwydd colledion neu enillion ariannol yn y dreth gorfforaeth sy’n cael ei thalu i lywodraethau.







	
Cyd-fenter
	

	
•  Mae cyd-fenter yn ddau gwmni sy’n ffurfio partneriaeth i drin busnes mewn tiriogaeth arbennig (ond heb eu cyfuno i ddod yn un endid unigol).

	
•  Weithiau, mae’n rhaid i gorfforaethau trawswladol sefydlu cyd-fentrau oherwydd bod y gyfraith leol am fuddsoddi yn gorfodi hynny, er enghraifft yn India.

	
•  Yng Ngogledd India, mae’r Connaught Plaza Restaurants sy’n eiddo i Vikram Bakshi, yn rhannol berchen ar fwytai McDonald’s. Mae’r fenter hon wedi llwyddo’n lleol i raddau helaeth oherwydd strategaethau globaleoleddio (gweler isod) a ddatblygwyd gan y bartneriaeth, fel cyflwyno’r McAloo Tikki Burger i lysieuwyr. Mae’n gwneud synnwyr busnes da i’r corfforaethau trawswladol weithio gyda chwmni lleol sydd â gwell dealltwriaeth o hoffterau’r cwsmeriaid lleol (gweler hefyd tudalen 189).

Mas™n cael of achosi
gan rymoedd pwerus

Mae econormiau'r byd wedi
datblygu cysylttiadau cynyddol
agos ers 1950, mewn
masnach, buddsoddiad a
chynhyrchiad. Yr enw ar hyn
yw globaleiddio ac mae'r
newidiadau wedi eu gyrru gan
ryddfrydoli masnach a chylid,
sut mae cwrnniau'n gweithio,
a gwelliannau i gludiant a
chyfathrebu

¥ Gronfa Ariannol Cyngres Undebau
Ryngwiadol Liafury DU BBC
Mae'n beth Mae o fudd Mae'n gymhleth, flly
diwyliannol ibawb ‘mae safbwyntiau yn

Gallai globaleiddio olygu
eistedd yn eich ystafell fyw yn
Estonia with gyfathrebu gyda
firind yn Zimbabwe. Gallai
olyqu gwneud gwers dawnsio
Bollywood yn Liundain, neu
gallai gael ei symboleicidio
drwy fwyta bananas o Ecuador
yn yr Undeb Ewropeaidd.

Bancy Byd
(gwefan ysgolion)

Ehangu cysyliteddau byd-eang,
trefu bywyd cymdeithasol ar
radldfa fyd-eang, a thwf
ymwybyddiaeth fyd-eang, ac
Felly cyfnerthu cymdeithas y
byd.

Frank Lechner,
The Globalization
Reader

amrywio
Proses lle mae cyfyngiadau
daearyddiaeth ar drefriadau
economaidd, gwieidyddol,
ymdeithasol a diwylliannol

yn encilio, lle mae pobl yn dod
yn gynyddol ymwybodol bod y
cyfyngiadau hyn yn enciio, a
lle mae pobl yn gweithredu'n
unol & hynny.

Malcolm Waters,
Globalization

